
	МОНГОЛЫГ ХҮРЭЭЛСЭН ЭЗЭРХЭГ УЛСУУДЫН ХООРОНДЫН БАЙДЛЫГ ТОВЧЛОН ҮЗҮҮЛСЭН ТҮҮХ

	“ШУА-ИЙН ХЭЛ ЗОХИОЛЫН ХҮРЭЭЛЭН, УЛААНБААТАРЫН ИХ СУРГУУЛЬ” эрхлэн Улаанбаатар хотноо 2015 онд эрхлэн хэвлүүлсэн Сономбалжирын Буяннэмэхийн мэндэлсний 110 жилийн ойд зориулан гаргасан “СОНОМБАЛЖИРЫН БУЯННЭМЭХ : ДЭД БОТЬ (Хүүрнэл зохиол, жүжиг)” номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МОНГОЛЫГ ХҮРЭЭЛСЭН ЭЗЭРХЭГ УЛСУУДЫН ХООРОНДЫН БАЙДЛЫГ ТОВЧЛОН ҮЗҮҮЛСЭН ТҮҮХ

	1923 оны гар бичмэл эх. Гадар хавтсан дээр нь халх Түшээт хан аймаг Түшээт вангийн хошууны Буяннэмэх зохиовой. Олноо өргөгдсөний арван гуравдугаар оны таван сарын шинийн нэгнээ сийрүүлэн бичвэй гэж тэмдэглэсэн буй.

	 

	Энэхүү түүхийн учрыг тайлбарлах нь: Манай монгол хэмээгч улс бөгөөс үүний урьд долоон зуун оны чанад дор гарсан Чингис, Хубилай сэцэн хааны үесээс маш хүчирхэг эрэлхэг бөгөөд Хятад, Орос, Энэтхэг, Төвд бас бус олон хэлний улсуудыг эрхдээ хурааж өмнө тийш хэлбээс өмнөд халуун тив хүрсэн ба зүүн тийш Зүүн далай, хойш Умард мөсөн далай, баруун тийш Европ тивийн хагасыг хүртэл эзлээд, их тулгуурыг нээж туйлын их хан төрийг байгуулж агуу их алдар сүрийг бүх дэлхийгээр дуурьсуулан алдаршуулж яваад дараагаар арван наймдугаар Тогоонтөмөр хаанд хүрч бүх эзэлсэн олон улсыг хүчирхийлэн чадахгүй болоод Хэрлэн мөрний Барс хотонд нүүн ирж зөвхөн Монгол аймгийн хаан сууж гучин дөрөвдүгээр Даян хаанд хүрч мөн хаан бээр наян дөрвөн он хаан сууж нөгчсөний дараагаар дотоод гадаад монголчууд хэмээн тасран салж өмнөд монголд Түмдийн Алтан хаан сууж ар халхад тусгай хад (хаад) гарч ирэхийн сацуу хятад манж нар уран арга овтой бодлогыг хэрэглэж монгол улсыг нэгэнт мөхөс доройд хүргүүлсний дараагаар эрх мэдэлдээ бүрмөсөн хураасан ба дараагаар манжийн төр халагдаад Оросын эзэрхэг засаг монголд өнгөлзсөн ба гамин хийгээд цагаан намын харгисуудыг удаа дараа Монгол газарт шургуулан олон монголчуудыг хяхан зовоож байснаас Оросын эзэрхэг засгийг устгасан улаан нам монголд орж эзэрхэг харгис этгээдийг хөөн арилгаад монгол улсыг дахин сэргээж ардын эрхтэй хэмжээт засгийг байгуулаад одоо бидний монголчууд урьдах явдлаа гэмшин сэтгэж хойших хэргийг сайжруулахыг бодож Зөвлөлт орос лугаа туслалцсан ба бас одоогийн цагт монголыг тойрон бүхүй Хятад, Рибэнь, Америк зэргийн улсуудын хоорондын байдал чухам ямар мэт байгааг товчлон үзүүлсэн нь болой. 

	 

	 

	Нэгдүгээр бүлэг : Эрт цагийн монголын байдал

	Хөшиг нээмэгц: Нэгэн хятад хүн өмнө этгээдээс сэмхэн гарч ирээд айх сэргийлэх мэт байдлыг гаргаж алхан ирээд ийн хэлмүй: — Манай хятад улс хэмээгч энэ тивийн зүүн өмнө этгээдээр зэрэглэн суусан улс болой. Саяхан их Сүн улсын төрийг мандуулж Дунддаас тулгуурыг нээгээд эрдэмтэн хаан төрийг зассан боловч Юань хэмээх монгол улсын Чингис хаанд төрийг алдаад түүний албат болон дагаж, жил бүр албан дээжийг барьсаар олон он болов. Эрт цагт бөгөөс манай хятадын төрд гурван хуан таван ди хэмээгч их эрдэмтэн мэргэд гарч энэ бүхүй уул усыг эмхлэн засаж алтан их төрийг байгуулан түмэн иргэнийг жаргуулсан боловч энэ үед нэгэнт бидний хятад, эзэрхэг түрэмгий монгол хэмээх зэрлэг бөгөөд хүчирхэг хүмүүсийн гарт орж элдэв зүйлийн зовлон зүдрэлийг туйлаар үзэж баймуй. Ая-а, бидний улс бас ашиг эрхээ эгүүлэн олж, атаат монголын гараас хагацах цаг бас буй болов уу? хэмээгээд өмнө этгээдэд зогсон баймуй. 

	Дараагаар нэгэн манж хүн гарч ирээд сэмхэн урагш алхан ирж ийн хэлмүй: — Ай хөөрхий бидний манж ард аугаа хүчит монголчуудын эрхэд хураагдаж, албат боол нь болоод арван сар болмогц айл аймгаас албан гувчуур цуглуулж, алдарт монголын хаанд өргөн хүргэдэг бөлгөө. Энэ цагийн байдал бөгөөс эрэлхэг хүчтэй нь тэргүүлээд эрдэмтэй боловч дарагдаад, эрэлхэг боловч дийлэгдмүй. Хэзээ бидний Манж улс хэрцгий догшин монголчуудын хэтэрхий эрхээс салан хагацаад хэн (хэм) тэгш жаргах буй хэмээн хэлээд Хятадын зүүн хойд этгээдээр буцаж зогсмуй.

	Орос урагш давшиж өөрийн суудлаас босоод ийш тийш айх мэт харгалзан үзээд, малгайгаа авч сахлаа засаад ийн хэлмүй: — Манай Оросын их хан төр, маш олон он төгс хүчтэйгээр мандсан боловч энэ өдөр үзэхэд харин хавтгай нүүртэй бөгөөд хар арчгар сахалтай, хадан догшин нь хүн ойртошгүй, хар бөөгийн шүтээнтэй Татар монголын гарт ороод, хамаг газар орон, хот балгадаа булаагдав хэмээх ч байтугай, хайртай сайн баатар алдартай эрсүүд минь энэ хөнхрүүдийн гарт үхсэн сөнөсөн нь үнэхээр хөөрхий хэмээн нэгэн зэрэг (нүдний нулимсыг) унагааж байгаад бас их л зориг гаргаж ийн хэлмүй: — Манай Оросын их хан (хаан) төр дахин мандах болтугай! Энэхүү амьтныг эзлэгч эрэлхэг монголын сүр хүч доройтон унах болтугай! Манай Оросын их шүтээн бурхан Есүс христосын буян сүлд ивээх болтугай! хэмээн гуньхран суувай. 

	Нэгэн төвөд гарч ирээд хятадын баруун этгээдэд зогсоод ийн хэлмүй: — Би төвөд хүн. Манай энэ газар бөгөөс Баруун зуу, Балбын орон. Манай төвөд болбол их баатар бөгөөд хартай хэцүү улс бөлгөө. Ойрноос, Шагжамунь бурхан багш гончигсүмийн их шашин дэлгэрээд Төвөдийн орныг гийгүүлсэн ба бас манай Энэтхэг ба Төвөдийн их төрд Чахравади, Самандар, Ушаандар зэрэг их буянтан хад(хаад)-аас нааш манай Төвөдийн их орон амар жаргалтай агсан бөлгөө. Ойрноос гэнэтэд санамсаргүй омог ихтэй догшин сүрхий, Монгол гэдэг эрэлхэг улсын эрхт орж албат нь болов. Ай хөөрхий эрт дээд өвөг нарын минь үед энэ мэт бэрхийг ер ч үзсэнгүй. Одоо үзвээс тэнгэрээс ойчсоныг (унасныг) мэдэхгүй, газраас гарсныг мэдэхгүй. Нэгэн хэсэг галзуу баатар монгол гэдэг хүмүүсийн гарт оров. Тэдэн лугаа байлдавч тусгүй, хэрэлдэвч тус (хэрэг) үгүй тул ай мааниа уншаад дуугүй суувал тэр харин дээр бөгөөд бурхан тэнгэр ч ивээх магадгүй хэмээв. 

	Нэгэн Гуули хүн гарч ирээд хятад улсын зүүн хойш этгээдэд зогсоод ийн (хэлмүй): — Миний бие Солонгос хэмээх Гуули улсын хүн бөлгөө. Эртнээс нааш манай Гуули их хан төрд эрдэмтэн хаад олонтоо гарч, ихэд хүчирхэг төрийг байгуулаад иргэн хэмээх Дундад улсыг ч халдан дайлж явсан. Одоо харин огт үзэгдээгүй өндөр хар Монголчуудын омог дээрэнгүй баатар хүчинд Нэгэнт дарагдвай. Манай Гуули улс бөгөөс зүүн далайн эрэг хавиар зэрэглэн суусан тул мөн ч арга хэрэглэвээс Монголын савраас тонилж чадах буй за. Ай, хөөрхий хөөрхий. 

	Тийнхүү тэдгээр улсууд цөм суугаад тус тусдаа өөрсдийн дуу мэтийг аялгуулан, эмгэнэн гуниглацах байдлыг гарган найгалзан нахилзан баймуй. 

	Гэнэтэд нэгэн алтан хуяг эрдэнийн дуулга өмссөн жад сэлэм барьсан, нум саадаг агссан монгол хүн их л сүртэй алхан гарч ирмэгц тэдгээр улсууд цөм айн сочиж, сэмхэн болоод дорогш хэвтэх нь хэвтэж унах нь унаж гөлрөн харцгааж хөдлөн чадахгүй баймуй. 

	Тэр баатар бээр эргэн тойрон тэдгээр олон улсыг нэгэн зэрэг нарийвчлан их л сүртэйгээр харж үзээд ийн хэлмүй:

	 

	Хүчин чадал баатар зоригоор 

	Хүчирхэг этгээдийг бүрнээ номхотгоод 

	Хөх монголын их улсыг

	Хүчин төгөлдрөөр байгуулбай. 

	Бадрангуй их алдрыг

	Баруун тив хүртэл алдаршуулаад 

	Баатар их чадлаар

	Ертөнцийн хүрдийг эргүүлбэй. 

	Эрэлхэг хүчит их алдарт

	Есүхэйн хөвгүүн Чингис тэр

	Эргэн тойрон хамаг улсыг

	Эрхэндээ хураавай

	Гал мэт баатар сүрээр

	Гадаадын улсыг байлдан дайлаад

	Гайхамшиг их алдар нэрийг

	Галав болтол дэлгэрүүлбэй

	Ерэн есөн тэнгэрээс заяатай

	Есүхэйн хөвгүүн Чингис хаан

	Их Юань улсын төрийг мандуулж 

	Есөн өрлөгүүдтэйгээ цэнгэлдвэй. 

	Таван өнгө дөрвөн харийн хамаг улсыг 

	Таалалдаа багтаагаад

	Талын өвсийг хяргах мэт

	Хамаг дайсныг дарвай. 

	 

	Ийнхүү өгүүлээд энэ дэлхий дээр над лугаа эсэргүүцэх хүн бас буй буюу хэмээн сэлмээ сугалан өргөхүйд тэдгээр тойрсон улсууд их л айлцан хэвтэцгээмүй. 

	Тэр баатар бээр сэлмээ барьсаар алгуурхнаар буцан алхаж, барсын арьсан сууринд төвлөн суугаад бас ийн дуудан өгүүлрүүн:

	— Танай зэрэг олон гадаад улс надаас урвахгүй бөгөөд үнэн сэтгэлээр дагах аваас даруй намайг гурван зэрэг эргэж гурван зэрэг сөгдөгтүн! хэмээн сэлмээ нэгэнт хурайлахуйд тэдгээр Орос, Хятадын зэрэг улсууд яаран мэндэн босоцгоогоод сэмхнээр алхан гурван зэрэг эргээд өмнө нь ирж сөгдөлцөн зэргээр хэлмүй:

	— Төгс хүчит тэнгэр язгуурт их хаан таны баатар цол бадрангуй алдар чинь дэлгэрэх болтугай! Бидний улс хичээнгүйлмүй, ёсолмуй. Хэзээд урвахгүй баталмуй хэмээхүйд тэр баатар бээр ихэд инээн дээш босож гараа өргөсөнд тэдгээр улсууд нэгэн зэрэг өөр өөрийн ёсоор мөргөөд улс улсдаа эгж зогсмуй. 

	Төгс хүчит тэр баатар бээр тэдгээр улсуудын буцсаныг үзээд ийн хэлмүй: — Эдний зэрэг муу сайн улсуудыг миний бие дарангуйлж чадсан бөгөөд эд нар ч дахин хөдөлж чадахгүй болжухуй. Хөдлөвч миний гараас хэрхэн гарах аж. Тиймийн тул би ч ядрав. Түр амарч багахан нойрсвоос надур жаргал биш үү хэмээгээд нум саадаг зэр зэвсгээ тайлаад, барсын ширээнээ шанаагаа түшиж суувай. Тэдгээр улсууд бээр тэрхүү баатрын нам гүм болж суусныг үзээд Орос нь толгойгоо сэгсрэн гар хөлөө сарвалзан гашуудан суумуй. Хятад нь сэмхэн өндийж нарийвчлан харж манж нар лугаа заалцан дохилцон баймуй. Төвд нь шударгаар завилан сууж маани уншин ном бясалгаж нүдээ ч аниад нэг ч юм хайхрахгүй мэт суумуй. Гуули улс бээр дэвүүр барьж сэрүүцэн суумуй. Тийн байтал тэрхүү хятад бээр урагш сэмхэн алхсаар Монголын ойр ирж харж байтал тэр баатар гэнэтэд ханиахуйд хятад бээр их л сочин унаж сөгдөөд тэргүүн өндийхгүй мөргөж, сэм болсныг үзээд дээш босож урагш ирээд хөлсөө арчиж нүүрээ дэвээд мөн баатрыг их л сэргийлэн харахын далимд ийн хэлмүй:

	— Энэ тэнэг Монголчуудаас манай Дундад улс хэзээ хэрхэн хагацан салаад эрх чөлөөгөө олох болов. Үүн лүгээ хүчээр тэмцэлдвээс дийлэхгүй дээр, харин гамшиг болох ч магадгүй. Байз байз, надур нэг арга санагдаж буй. Би үүнд аятайхнаар мөргөн зусардаж байгаад нэгмөсөн унтуулж түүн нь унтсаны даруй зэр зэвсэг, хуяг дуулгыг нь холдуулсны хойно тэрхүү унтсан баатар хэмээгч зэрлэгийг миний хөвгүүн ч алж чадмуй. Тэр хэдий сэрэвч зэвсэггүй тул яахан бид лугаа эсэргүүцэж чадах аж. Тийм үгүй юү хэмээн их л баярлан хөөрч баймуй. 

	Нэгэн манж бээр урагш сэмхэн алхаж ирээд ийн хэлмүй: — Энэ Монголчууд хэдийгээр баатар эрэлхэг боловч яахан аргатай хүний гараас гарч чадах аж. Барс хэдий хүчтэй боловч хавханд унахдаа маш хялбархан бөлгөө. Тиймийн тул эдний монголыг би аргалбаас харин хялбар мэт санагдмуй. Гавьяа ашиг хэмээгч ертөнцийн хүнийг дарангуйлан дарж чадах бөгөөд дагуулан элсэж бас чадмуй. Шашин суртал хэмээгч баатар эрэлхгүүдийг номхотгон дагуулж чадах бөгөөд хөдлөн чадахгүй болгож бас чадмуй. Арга ухааныг хэрэглэж чадах аваас ашгийг олоод, хүчнийг нь хэрэглэж эцэстээ эзний сууринд сууж болмуй. Тиймийн тул танай олон авгай нар миний аргыг үзэж байгаарай. Одоо би хэдийгээр монголын эрхэнд буй боловч удалгүй монголын дээр суух тул тэр цагт та нар миний үнэн худалч хоёрыг үзээрэй хэмээгээд эгмүй. 

	Орос ийн хэлмүй: — Энэхүү тэнэг баатар монголоос эрх мэдлээ эгүүлэн аваад эзэнт төрөө дахин байгуулах нь энэ үед чадахгүй боловч эцсийн өдөр үр хүүхдийн биед хүрээд эрхбиш хагацан салж чадах болой. Тиймийн тул бидэн нар эдүгээгээс эхлэн үр хүүхдээ боловсруулж, чадал хүчнийг нь нэгтгэх ба одоогийн энэхүү хорсолтой байдлуудаа судар түүхэнд үлдээх аваас сүүлийн өдөр үр хүүхдүүд нарийн тодорхойяа мэдэж, энэхүү өсөө хариулахаас гадна ирээдүйн их Орос улсын хаан төр улам бат бэх болох болой. Ай хөөрхий би ч мянган нас хүрдэг ч болоосой. Тэр цагийн доройтсон монголын үр ачийг үзэж сахлаа шувтран, санаандаа хүрч инээдэм болгоож ч байгаасай хэмээгээд Монголыг зааж сахлаа илбэн инээмсэглэн байвай. 

	Гуули ийн хэлмүй: — Энэхүү хятад манж нарын арга бүтэх аваас манай Гуули улс аяндаа монгол улсын эрх мэдлээс салж алба баримуй хэмээн зовохгүй болмуй. Харин эдний хятад, манж нарын арга бүтээд хан төр байгуулах аваас манай Солонгос улс, бас нарийн арга гаргаж эдний хятад манж нарын хаан болох ч магадгүй хэмээж гонгинон байвай. 

	Төвд ийн хэлмүй: — Ом ма ни бад мэ хум, надур аргагүй аргагүй. Гончигсүмийн авралаар амьд мэнд суух аваас алба барихаас зовохгүй, гомдохгүй. Их Чингис хан (хаан)-ы сүлд аврах болтугай! хэмээн хэлээ гарган бөгсөө маажиж залбиран суумуй. 

	Тэр хятад бээр сэмхэн урагш одож тэрхүү баатрын дэргэд хүрээд сөгдөн мөргөөд аятайхнаар хөл гарыг нь илж үнсэн элдвээр аргалан, дэвүүр мэтээр сэрүүцүүлэн дэвж ялаа батгана тэргүүтнийг нь зайлуулан завсар завсарт нааш харж инээн, үс сахлыг нь засан сувилж байтал тэр баатар бээр бяцхан хөдлөөд нэгмөсөн амарч унтвай. Тэр цагт тэр хятад бээр хөдлөхийг үзэж их л сочин үсрэн унаад нэлээд удтал чимээгүй хэвтэж сая өндийн босоод харваас Монгол баатар нам гүм болж унтсан мэт хэвтмүй. Сэмхэн урагш одож хөл гарыг нь хөдөлгөн үзвээс огт сэрэхгүй унтаж байх тул ихэд баярлан яаран манжийг дуудаж ирүүлэн хоёул мөнхүү баатрын зэр зэвсэг ба дуулга тэргүүтнийг сэмхэн мултлан авч яаран мэндэн дутаасаар орвой.

	 

	 

	Хоёрдугаар бүлэг : Монголыг сэрүүзэй хэмээн олон зүйлийн харанхуй сүүдрийг дээр нь байгуулсан болой

	Хөшиг нээмэгц: Өнөөх баатар бээр хэвээр хэвтсээр байх бөгөөд түүнийг эргэн тойрон хураасан эд хөрөнгө, мөнгө мал тэргүүтэн тоо томшгүй элбэг баймуй. 

	Хойд этгээдэд Орос улс нэлээд сайжирсан байдалтай торго торгомсгийг өмсөж бас нэгэн сэлэм хавчуулаад нэлээд амгалан байдалтайгаар сандал ширээнээ сууж сахлаа шувтран монгол манж хятад тэргүүтнийг харж суумуй. 

	Гуули бээр нэгэн цагаан туг бариад нэлээд дээр зогсож, тугаа өргөн ийн хэлмүй: — Би үзвээс энэ Монголчууд үнэхээр унтсан бөгөөд хятад боолуудын арга үнэхээр бүтжүхүй. Тиймийн тул би урьдаар тугаа мандуулж тусгай улс болон завдаад улам дэгжсээр тэнгэрийн улс болмуй хэмээв. 

	Төвд бээр урьд мэт залбиран сууж нүдээ аньж бясалгал үйлдэн суумуй. Удалгүй хятад манж хоёр өмнө этгээдээс хамтаар гараад ихэмсэг байдлаар алхаж огт айх байдалгүй болоод унтаж бүхүй баатрын дэргэд хүрч эргэн тойрон шинжлэн харж ихэд инээлцэн, ойшоохгүй байдлыг гарган нэгэн зэрэг үзэж яваад түүний дэргэд алт мөнгө уул мэт байхыг үзэж, тэр хятад яаран гар сунгаж нэгэн хэсэг мөнгийг авахад манж яаран хориглон өгүүлрүүн: — Болохгүй болохгүй, арай болоогүй. Чи бүү яарагтун! Бид хоёр урьдаар үүнийг сэргэхгүй сайн аргыг хэрэглэн чадваас тэр их эд хөрөнгө цөм манай болох бус буюу. 

	Хятад хэлмүй: — Энэ маш зүйтэй. Би харин дэмий л яарвай. Энэ муу нохойг энэ унтаж байгаа дээр нь цохиж алаад, үндсийг нь таслаад санаа амраар энэ их эд хөрөнгийг нь хуваан авбаас зүйтэй бус буюу. 

	Манж хэлмүй: — Чи хэмээгч ийм нялцгай байгаад яасан ийм их зүрхтэй буй. Чи бид хоёр түүнийг нэг шатаар цохиход үхэх ч байтугай, загатнах ч үгүй болой. Тийнхүү жанчиж харин сэргэвээс чи бид хоёр амьд байх ч бэрх биш үү? Түүнээс гадна эдгээр бусад улсууд юу хэлэх буй. Чи тийнхүү бүү үхүүл! хэмээгээд хоёулаа ормуй. 

	Удалгүй нэгэн хятадын хөвгүүн гүйн гарч ирээд унтаж бүхүй баатрын толгойг нэгэнт алгадаж их л инээн ийн хэлмүй: — Ай чи эрт цагт манай өвөг дээдсийг эрхдээ эзэлж дарлаж байсан биш үү? Одоо энэ өдөр чи чадалгүй болоод зэр зэвсэг чинь үгүй болсон тул чамаас айх хүн үгүй бөгөөд би ч чамайг дөнгөх болжухуй. 

	За зүгээр зүгээр. Энэ удаа түр чамайг хэлтрүүлсүгэй! хэмээн гүйсээр ормуй. Дараагаар өнөөх хятад гагцаараа гарч ирээд Монголыг нэгэн зэрэг үзэж их л инээн өгүүлрүүн: — Одоо бид нар үүнийг эрхээс нэгэнт хагацаж, айхгүй болсон тул даруй тусгай улсаа байгуулж би завдан хаан сууваас барав хэмээн гүйн орж удалгүй хятад хааны малгай дээлийг бүрнээ өмсөөд хоёр цэрэг дагуулан гарч ирээд өмнө этгээдэд сууриныг засаж хаан ширээнээ суугаад ийн дуудан өгүүлрүүн: — Эрх чөлөөгөө олсон их Мин улсын тэнгэрээс заяатай алтан лууны хувилгаан их буянтан хаан миний бие Дунддаас тулгуурыг нээгээд түмэн иргэн дөрвөн далайг амар тайван болгомуй хэмээн суумуй. Удалгүй манж гарч ирээд тэрхүү Мин хэмээх хятад хааныг нэлээд удаан харж бас Монголыг нэгэн зэрэг үзээд тэр хаанаас ийн асууруун: — Чи хэмээгч хаанаас ирсэн хүн хаан суусан буй? Тэр хятад хаан хэлмүй: — Би хэмээгч үүний урьд монголын эрхэнд байгаад дараагаар түүнийг аргалан унтуулаад миний бие их Мин улсын төрийг эзэлсэн тэнгэрээс заяатай алтан лууны хувилгаан их буянтан тайзу хааныг ч бас эс мэдмүй юу. 

	Манж ихэд хилэнлэн зандран өгүүлрүүн: — Муу самуун нохой чи бүү амандаа орохоор чалчигтун! Юуны үхсэнийг чинь тэнгэрийн хөвгүүн хэмээх буй. Чи бид хэмээгч саяхан нэгэн адил Монголын эрхэнд байсан бөгөөд харин би тэрхүү монголыг аргаар унтуулж эрх чөлөөгөө олоод, хараахан хаан суухыг завдан байтал чи харин чөлөөг үзэж завшсан буюу. Тийм бөгөөс бид хоёр нэг эрэгчин эмэгчнээ ялгасугай! Хэмээн бархирахуйд (монгол бага хөдөлсхиймүй) Хятад хаан их л сочин яаран сууринаас бууж аргадан өгүүлрүүн: — Та дэмий л бүү хашхиран үймэлдэгтүн! Чи бид хоёрын ширээ булаалцалдах хэрэг бага. Хэрэв тэр монгол үймэлцэхийн завшаанд сэрэх аваас харин бид хоёрын хэн ч сууж чадахгүйгээс гадна амь бие ч үлдэхгүйд хүрвээс хэрхмүй. 

	Манж хэлмүй: — Тийм бөгөөс чи юунд хаан суумуй. Даруй тэр ширээгээ надур тавин өгвөөс би ч хашхирах, тэмцэлдэхгүй бөгөөд чамайг ч их сайд болгомуй. 

	Хятад хэлмүй: — Болтугай болтугай, чи хаан суутугай! хэмээн хэлээд олны өмнө ийн хэлмүй: — Энэ хэр миний бие үүн лүгээ тэмцэлдсэн хэрэггүй бөгөөд эцсийн өдөр аяндаа манай хятад хаан суумуй одоодоо энэ завшвал завштугай! Харин дэмий тэмцэлдсээр дайснаа сэрээвээс гай болмуй хэмээгээд орвой (Манж мөн орвой). 

	Удалгүй манж бээр нэгэн хүрэн жинстэй малгай барьсаар гарч ирээд тэр баатрыг нэгэн зэрэг сайтар үзээд жинстэй малгайгаа тэргүүнд нь тавьж их л инээн ийн хэлмүй: — Чи энэ малгайг өмссөний тул миний боол болсны тэмдэг энэ болой. Бас чамайг үүрд хөдөлгөхгүйгээр дарах ба хөдлөвч зориггүй болгох нэгэн хүн бэлтгэсүгэй! хэмээн хэлээд нэгэн зэрэг бодолхийлэн

	— Энэ хүнийг хаанаас олох буй? Ээ мэдэв мэдэв, миний бие даруй очсугай! хэмээн явсаар төвөдийн дэргэд ирж үзвээс төвөд бээр нүдээ аньж огт хөдлөлгүй завилан суугаад амандаа бясалгал уншин байхыг үзэж их л инээн ийн өгүүлрүүн: — Ай төвөд, чи бас нойрсох санаатай юу? Тэр төвөд үүнийг сонсож их л сочин тэргүүн өндийхгүйгээр мөргөж их Монгол баатар ноён амь авар! Өчүүхэн төвөд би үнэн сүсгээр даган баясмуй. 

	Тэр манж түүнийг сонсоод их л инээн өгүүлрүүн: — Ай төвөд чи бас унтсан аж. Чи надур дэмий л бүү мөргөгтүн! Би хэмээгч монгол биш манж болой. 

	Төвөд түүнийг сонсоод дээш харж (гарч) үзээд асууруун: — Манай их Монгол хаан хаана буй?


Манж инээн хэлрүүн: — Чи юуг асууж буй? Их монгол хэмээвээс байхгүй буй. Унтсан бага монгол хэмээвээс харин баймуй хэмээхүйд төвөд их л сочин асууруун: — Чи хэмээгч галзуурсан хүн буюу. Яахан тийм их үг аманд чинь орсон буй. 

	Манж инээн хэлрүүн. — Эрт цагт чи бидний зэрэг улс цөм тэрхүү монгол баатрын эрх дарлалд агсан бөгөөд дараагаар манай хятад манж нар түүнийг аятайхнаар аргалан унтуулж, зэр зэвсгийг нь зайлуулан буурай чадалгүй болгоогоод одоо бөгөөс манай Манжийн хан төр байгуулсан бөлгөө. Энэ цагт хэн ч түүнээс айхгүй бөгөөд чи ч харин өшөөгөө авч бага сага шоглохгүй буюу. Чи итгэхгүй бөгөөс үзэгтүн! хэмээн хуруугаараа монголыг заамуй. 

	Төвөд бээр нэгэн зэрэг харж үзээд үг дуугүй суухад манж гараас нь бариад ийн хэлмүй: — Бид хоёр одоо тэр монголд очиж чи түүний дээр шүтээн мэт сууж эрдэм номоо нэгмөсөн дэлгэрүүлж, эрхдээ оруулж авахгүй буюу хэмээн чирэхүйд төвөд их л айн сандран өгүүлрүүн: — Чи намайг бүү чирэгтүн! Би очихгүй... аймуй аймуй. Хэрэв тэр монгол баатрын тэнэг уур нь хүрч манцуургадваас миний амь сүнс ч няцармуй. Чи дуртай бөгөөс өөрөө очиж толгойгоо хагалуулагтун! Надур хамаагүй. Ом ма ни бад мэ хум. Би оролцохгүй гончигсум гончигсум хэмээхүйд

	Манж хэлмүй: — Айх хэрэггүй, огт гэмгүй. Тэр монгол эдүгээ нэгдүгээр унтсан бөгөөд хоёрдугаар зэр зэвсэг ч үгүй тул хэн түүнээс айх буй. Хэрэв сэргэлэн, зэвсэгтэйгээ байх бөгөөс би ч мөн аймуй хэмээн төвөдийг шууд чирэн авчихуйд тэр төвөд аргагүй дагалдан очиж дэргэд нь хүрээд их л айн чичрэн дагжин байв. 

	Манж хэлмүй: — Чи үзэгтүн! Би чамайг худал хэлсэн буюу. Ийм буурай чадалгүй болсон болой. Үүнээс юунд айх буй. За чи тэр баатрын чанад дээрх тавцан дээр залран суугтун! Төвөд ямагт айн татгалзах бөгөөд мөн ч зориг орж хэлсний ёсоор дээр суугаад тэр баатрыг ширтэн харж залбиран байвай. 

	Манж хэлмүй. — За, та үүний шүтээн болсон тул идвээс үүний дээжийг идэж, сууваас үүний дээр сууж, түүний үр хүүхдийг хүртэл миний засаг цааз ёсыг дагуулж, өөрийн номлолдоо багтааж догширвоос аргаар номхотгон хилэнлэвээс номоор засаж суутугай! Жич таныг би хэзээ үргэлжид тусалмуй. Гагцхүү та эрт яаж байснаа марталгүй бодогтун!

	Төвөд хэлмүй: — За за, таны айлдсаныг би ёсоор гүйцэтгэсүгэй! Гончигсүмийн авралаар гайгүй буй хэмээн залбиран байвай. 

	Манж бээр нааш эргэж хэлмүй: — Одоо миний санасан хэрэг төгс сайнаар бүтсэн тул хаан суух нь миний зол заяа болбой хэмээн ормуй. Төвөд бээр тэрхүү баатрын дээр сууж, алгаа наманчлан бас хонх дамрыг өмнөө тавьж амандаа ийн уншин суувай: — Нүгэл ихтэй тэнэг толгой чи унт, унт! Ом ра пад суха, үүрд бүү сэрэгтүн! Эрхтэн базар хум пад, сэрвээс миний гараас бүү гарагтун! Санж, гомбо, чойжин, мядаг лха суха. Санаваас миний үгийг санагтун! Дад чэньяри намсрай бадма хум. Хэлбээс миний хэлснийг хэлэгтүн! Гончигсүмжаан тамжид суха. Явбаас миний зааснаас бүү зөрөгтүн! Намо санжи түдда хум хум пад пад суха хэмээн уншаад хөшиг хаамуй. 

	 

	 

	Гуравдугаар бүлэг : Монголын эрхэнд агсан Хятад Манж нар харин монголыг эрхэндээ оруулбай

	Хөшгөө нээмэгц: Өмнө этгээдэд их сууринаа Манжийн хаан суугаад хоёр жигүүрт хоёр хөх хоромсоготой цэрэг зогсож ар талд нь алтан луутай шар тугийг мандуулсныг нэгэн хүн барьж баймуй. Хойд этгээдэд их суурины дээр Оросын их хаан сууж хоёр жигүүрт хоёр их генерал министр сайдууд жагсаад ар талд нь цагаан улаан хөх гурван өнгөөр ялгарсан тугийг барьсан хүн зогсож их л сүр жавхлантай баймуй. 

	Баатар хэвээр нойрссоор бөгөөд дэргэд нь төвөд лам номоо уншсаар суумуй. Өмнө этгээдээс манжийн хаан ийн зарлиг болруун: — Тэнгэрийн бошгыг хүлээж, цагийг эзэлсэн тэнгэр язгуурт жинь лүн тянь сиян алтан лууны их хувилгаан их хаан ширээг эзэлж, Дундад их дайчин улсыг мандуулж, дөрвөн далай таван бялхмал гадаад дотоод олон улсыг эеэр засаж, өршөөл эрдмээр жолоодмуй. 

	Оросын хаан ийн хэлмүй: — Эрдэм их хүчин төгөлдөр Есүс христос бурхны зарлигаар энэ ертөнцөд буун төрөөд, энэ их уул уснуудыг эзлэн суусан Николай хаан байна (хэмээтэл) дэргэдэх сайдууд нь зэргээр хаан эзний өлмий түмэн он хүртэл батдах болтугай! Ийнхүү байтал өнөөх унтсан баатар монгол бээр гэнэтэд зүүд зэргэлээн мэт болж шилгээн хөдөлсөөр өндийн бостол төвөд лам түүнийг үзээд их л айн амаа ангайн, гараа сарвайлгасаар нэгэн хэсэг гөлрөн харсаар байвай. Тэр баатар бээр гар хөлөө хөдөлгөн зангидан, суниан эвшээж, нэгэнт хөлөө дэвсэн үсрэхүйд төвөд лам их л айн сандарч яаран хонх дамраа хөдөлгөж пад пад хуу пад суха хэмээтэл тэр баатар бээр их л сочин үсэрч гэнэтэд дээш тэр төвөдийг хараад нэгэн зэрэг гайхан байж зандран асууруун: — Чи хэмээгч ямар хүн миний дэргэд суусан буй?

	Төвөд бээр амьсгалаа түр зуур дарж ийн хэлмүй: — Ай хөөрхий чи яав, галзуурав уу? Чи номхон бай! Гончиг сүм хүчтэй биш үү. Чи үүнийг үзэгтүн! хэмээн дамар хонхоо нэгэн зэрэг хөдөлгөвэй. 

	Тэр баатар бээр ийн хэлмүй: — Би галзуурсан биш гагцхүү учрыг сайн мэдэхгүй баймуй. 

	Төвөд лам хэлмүй: — Ай хөөрхий, чи учраа сайн мэдэхгүй нь зөв. Тиймийн тул би чамд номлож өгсүгэй! Чи сайхан шавь хүний ёсоор хоёр өвдгөө газар хүргэн сөгдөж байгтун! хэмээхүйд тэр баатар үнэхээр сөгдөн байвай. 

	Төвөд лам номломуй: — За чи миний номд орсон биш үү, би чиний багш болсон биш үү? Чи хэмээгч эрт цагт энэ дэлхий амьтныг эзлэн зовоож, хаан хэмээгдэж явсан бөлгөө. Тэр чинь чамд их нүгэл болсон тул чи одоо хүртэл юуг ч мэдэхгүй тэнэг амьтны төрлийг олсон болой. Одоо бөгөөс тэнгэрийн хөвгүүн алтан лууны хувилгаан, үнэн буянтан богд эзэн суурийг эзэлж, их Чин улсын төрийг байгуулаад, түмэн амьтан, хар тэргүүт иргэн хүртэл түүний өршөөл эрдэмд шүтсээр бөгөөд чи ч мөн түүний ард иргэнд тоочигдмуй. 

	Тэр баатар ер ийм сонин номлолыг сонссонгүй тул нэгэн зэрэг дуугүй байгаад гэнэтэд тэр Чин улсын төр мандав хэмээсэн үгсийг санаж гэнэтэд их л уур төрж бархиран өгүүлрүүн: — Тэр Чин улс хэмээгч хаанаас ирсэн ноход буй? Би түүнийг гагц нударгаар арилгасугай! Энэ дэлхий дээр над лугаа эсэргүүцэх хүн бас буй буюу. Харин намайг түр зуур унтахын хооронд муусайн ноход самуурсан буюу. 

	Төвөд лам их л сочиж яаран дамар хонхоо пад пад хэмээн хөдөлгөж зандран өгүүлрүүн: — Чи яасан ийм тэнэг буй. Танай Монголчуудын эрт цагийн тэр их эрэлхэг баатар чинь хэдийнээ болой. Одоо тэр мэт муу авир гаргаваас амь бие чинь тогтохгүй үхэх сөнөхөд хүрмүй. Чи харин шударга номхноор түүнийг дагах аваас чиний тэр толгой чинь нэлээд тогтох болмуй. Манж хааны толгой хяргадаг хууль цааз нь сүрхий биш үү? Чи ч хэзээний түүний албат болсон биш үү. Чи итгэхгүй болбол биеэ тэмтэрч үзэгтүн, толгой дээрээ тэмтэрч үзэгтүн! Үзвээс чи мэдэх биш үү. 

	Тэр баатар түүнийг сонсоод яаран биеэ тэмтэрч үзвээс зэр зэвсэг цөм үгүй бөгөөд толгой дээр тэмтэрч үзвээс харин нэг жинстэй малгай баймуй. Үүнд их л сочин асууруун: — Миний дуулга хаана очоод юун нь ийм муухай юм миний толгой дээр гарсан буй?

	Төвөд лам хэлрүүн: — Чи түүнээс бүү сэжиглэгтүн! Тэр хэмээгч их нэр, их цол, их гавьяаг тэмдэглэсэн тэмдэг болой. Эдүгээгийн тэр Манжийн хаан бөгөөс бурхны хувилгаан тул эртний чинь гайхамшигтай алдрыг чинь хайрлаж, гавьяаг чинь сайшаан ийнхүү тэмдгийг чамд зүүлгэсэн нь болой. Чи үүнээс хойш түүнд нохой морь мэт зарагдаж унуулан зүтгэх аваас чамд үүнээс илүү их зэрэг өгөх ч магад. Чи сайтар ёслон хариулбаас зохимуй. 

	Баатар хэлмүй: — Тэр Манжийн хаан хэмээгч хаана буй? Би түүн лүгээ нэгэнт учирч болмуй юу. 

	Лам хэлмүй: — Тэр хаан Дундад улсад буй. Чи учирсугай хэмээвээс би чиний төлөөнөө урьдаар очиж сонорт айлтгаагаад дээрээс зарлиг зөвшөөрвөөс учирч болмуй. Чи эндээ түр хүлээгтүн! Би малгай дээлээ засаад явсугай! хэмээн хойд хаалгаар орж очмуй. 

	Баатар дотроо их л гайхаж толгойгоо сэгсрэн суудалдаа сууж их л зовуурьтай байдлаараа ийн өгүүлрүүн: (дуулмуй)

	 

	Дээд үеийн хө хө 

	Эрдэм чадлаар хө 

	Дэлхий дахинаа хө хө

	Хамаг тивд алдаршсан хө

	Тэр үеийн хө хө

	Баатар чадлаар хө

	Түмэн улсыг хө хө

	Эрхэндээ хураасан хө 

	Эрэлхэг баатар хө хө 

	Эрдэм чадлаар хө 

	Эрт нэгэн цагт хө хө

	Мянган овгийг гэсгээсэн хө

	Энэ ч өдрөө хө хө

	Нэгэнт үзэхдээ хө 

	Эр миний хүлэг хө хө 

	Зэр зэвсэг минь үгүй шүү хө 

	Эзэлж байсан хө хө

	Газар ус минь хө 

	Танигдахгүй болоод хө хө 

	Тархан яваад сарнижээ хө 

	Харин энэ өдөр хө хө 

	Гэнэтэд мэдээд үзэхэд хө 

	Харин юуныг хө хө 

	Манжийн төр болсон аж хө 

	 

	ийнхүү дуулаад шанаагаа түшиж суумуй.

	Тэр төвөд бээр хойноос тогосын өдөт бумба барин гарч ирээд Манж хаан зүг явсаар очиход Манж хаан яаран сууринаас босож, угтан аваад харилцан ёслолцон Манж хаан ийн асууруун: — Эрхэм та тэр хүчирхэг монголыг номхотгож чадав уу?

	Төвөд өчрүүн: — Их буянтан тэнгэрийн бошгыг хүлээж, цагийг эзэлсэн богд таны аврал ивээлд тэрхүү догшин баатрыг номдоо оруулж чадав. 

	Манжийн хаан их л сайшаан баярлаж өгүүлрүүн: — Сайн сайн, таныг би гүнээ итгэсэн бөлгөө. Та хэргээ бүтээж чадсан нь маш сайн. 

	Төвөд өчрүүн: — Би түүний дээр номлон суувч надур бас нэг нөхөр хэрэгтэй буй. Юун хэмээвээс тэр тэнэг баатар байн байн их л уурлан бархирдаг тул ямар үг номловч сонсдоггүй бөгөөд аягүй бол намайг ч жанчих мэт загнадаг тул би их л аймуй. Тиймийн тул эрхгүй нэг их нөхөр над лугаа хамтаар хүчин хавсран зандралцах ба заримдаа мөн түүнийг аргадан унтуулж байваас ихэд тустай мэт санагдмуй. 

	Манж хаан өгүүлрүүн: Тэр ч бас болмуй. Харин ямар хүнийг яахан явуулах буй?

	Төвөд хэлмүй: — Тэр маш хялбар. Түүнээс гадна тэр баатар тан лугаа учрахыг хүсэж намайг зуучлуулан явуулсан бөлгөө. Харин тэр ирвээс та ийм ийм арга явуулбаас ямар хэмээн аргыг сэмхэн хэлэхэд Манж хаан их л баярлан инээж өгүүлрүүн: — Энэ маш зүйтэй. Би ч маш олон зүйлийн арга санаж буй. Та түргэн буцаад түүнийг урин ирүүлтүгэй! Төвөд: — За за хэмээн харилцан ёслолцон салж буцаж баатрын дэргэд ирээд, мөрөнд гараа тавихад баатар сочин муухай хармуй. 

	Лам хэлмүй: — За Манж хаанд очиж ирэв. Чамайг бараалхаж болмуй хэмээн зарлиг болов. Одоо очсугай!

	Баатар гүйн босож явтал төвөд татан барьж өгүүлрүүн: — Чи яасан ийм тэнэг буй. Тэр Манжийн хаанд тэр мэт хамаагүйгээр учирч болдог буюу. Тэр мэт бүдүүлэг авир гаргаваас чамайг цавчих биш үү.

	Баатар бархиран өгүүлрүүн: — Түүнд чинь хүн нүүрээрээ учирдаггүй бөгсөөрөө учирдаг буюу. 

	Төвөд лам мөн зандран өгүүлрүүн: — Дэмий бүү донгод! Мал мэт бүү загна. Би чамд ёс сургасугай! Чи үзэж сайтар сурагтун. Хэрэв чи сайтар сурч эс чадваас учирч үл чадмуй. 

	Баатар хэлрүүн: — Яахан ёсолдог буй? Төвөд бээр баатрын суудлыг Манжийн хаан болгож, чи сайтар үзэгтүн! хэмээгээд гурвантаа сөгдөж есөнтөө мөргөөд амандаа ийн өргөмжлөн өгүүлрүүн: — Тэнгэрээс заяатай алтан лууны хувилгаан арван орны богд эзэн, түмэн наст түгээмэл алдарт таны буян өлзий хязгаалшгүй түмэн галав болтугай! хэмээн ерөөмүй. 

	Баатар үзээд: — Яасан ийм яршигтай буй. Төвөд лам дээр суугаад зандран өгүүлрүүн: — За чи тэр малгайгаа өмсөөд саяын миний заасны ёсоор надур гурвантаа сөгдөж есөнтөө мөргөөд ерөөгтүн! хэмээхэд баатар аргагүй мөн ёсоор сөгдөж мөргөв өө. 

	Төвөд хэлмүй: — За болжээ. Хоёул явсугай! хэмээн манж хаанд учраар ирэхэд Манж хаан хоёулыг угтан автал баатар сөгдөн мөргөсүгэй! хэмээхүйд Манж хаан яаран хориглон түшин босохуйд төвөд хэлмүй: — Та юунд түүнийг түшин босгосон буй? Тэр танд сайтар мөргөвөөс түүний гай барцад арилах бус буюу. 

	Манж хаан, инээн өгүүлрүүн: — Мөхөс хүнд миний эрхэм чин мөргөсөн ба бас мөргөсөн адил болой хэмээж хоёр хажуудаа сандал засаж суулгаад өөрөө дээр суувай. 

	Баатар асууруун: — Манжийн хаан хэмээгч чи буюу? Чи яасан хүн хаан суусан буй?

	Манж хаан инээн өгүүлрүүн: — Мөн мөн, миний нэр Манж хаан хэмээгч болой. Миний нэр хэдий Манжийн хаан хэмээвч уг язгуур үндэс минь монгол болой. Тиймийн тул Монгол хаан, Манж хаан хэмээгч нэгэн үг болой. Үүнд та дэмий л сэжиглэх хэрэггүй. Эдүгээ би таныг их ханд өргөмжилж, эрдэнийн зэрэг алтан магнаг хувцас шагнасугай! Та ч мөн хаан болох болой. Түүнээс гадна миний нэг төрсөн хүүхэн баймуй. Өнгө зүс нь танд дэмий л гологдохгүй буй за. Түүнийг сайн өдөр сонгож танд өгөөд ураг төрөл барилдсугай! Танаас би алба авахгүй, цэрэг авахгүй бөгөөд харин шилдэг цэргийг танд томилон өгч хамгаалахад бэлтгэж бас болмуй. Тиймийн тул та зовох юмгүйгээр биеэ амарч санаа амраар нойрсогтун! Жич энэ лам багшаа сайнаар шүтэж, түүнийг хүндлэн үг зарлигаас нь бүү зөрөгтүн! Тийн бөгөөс танай гай барцад арилж үүрд жаргалантай болох бус буюу хэмээтэл төвөд лам яаран баатрыг дуудан өгүүлрүүн: — За чамд тэнгэрийн хишиг туйлын их буусан тул хишигт мөргөхгүй юуг хүлээмүй. 

	Баатар эдгээр сайхан үгсийг сонсож зүүд зэрэглээнээс сэрсэн мэт мөн ч баярлах сэтгэл төрөгдөж хишигт мөргөвэй. 

	Төвөд лам хэлмүй: — За чи лам багш болсон шүтээн надур мөргөхгүй буюу. 

	Баатар мөн аргагүй тэрхүү төвөд ламд хэдэнт мөргөхөд (төвд хэлмүй): — Чи адис авахгүй буюу. Баатар төвөдийн гар хөлөөс толгойгоороо адис аввай. 

	Манж хаан дэргэдэх түшмэдэд тушааж, ёслолын дээл малгай авчруулж баатарт өгвэй. Баатар авч өмсөөд суутал төвөд хэлмүй: — Чи хишигт мөргөхгүй суух ямар ийм тэнэг буй хэмээхүйд баатар хашхиран өгүүлрүүн: — Ямар ийм яршигтай буй. Тийм олон мөргөөд юуны тус буй. Тийм яршигтай бөгөөс би энэ дээлийг чинь авахгүй хэмээн хаян орхихуйд Манжийн хаан яаран хориглон өгүүлрүүн: — Эрхэм чин бүү хилэнлэ! Мөргөх сөгдөх огт хэрэггүй. Та тэр хувцсаа өмсөж, сууриндаа буцаад биеэ амраатугай! Монгол баатар хариу бие бөхийн ёслохуйд төвөд лам манжид мөн ёсолтол Манжийн хаан өгүүлрүүн: — Би үзвээс миний эрхэм чин уг нутагтаа амар тайвнаар сууж нойрсдог боловч тэр зуур түүний эд мөнгө элдэв зүйлийг харж харгалзах хүн үгүй тул миний бие нэгэн хэсэг хан ван, жүн ван нарыг явуулж орон нутгийг захиран харгалзаж хамгаалалцваас таны амар тайван байхад тустай бус буюу. 

	Тэр баатар толгой дохин зөвшөөрөхүйд Манж хаан яаран нэг их хан ванг хамтаар явтугай! хэмээв. Түүнээс тэдгээр гурвуул Манжийн хаан лугаа харилцан ёслолцон салаад харьж ирээд төвөд лам хэлмүй: — За чи энэ их ноёныг миний бие лүгээ адил санаж шүтэх хэрэгтэй! Тиймийн тул миний сууринаа зэрэгцүүлэн түшлэгт сууринг бэлтгэгтүн! хэмээн бэлтгүүлж хоёул суугаад төвөд хэлмүй. — За чамд одоо айх аюул, зовох явдалгүй тул чи биеэ амарч хэвтэгтүн! хэмээхүйд баатар мөн шанаагаа түшсээр унтвай. Тэр их язгууртан, лам хоёул их л инээлцэн ярилцан дураараа суулцан эд мөнгө тэргүүтнээс нь дур зоргоор авалцан идэлцэн наадалцан байвай. 

	Манжийн хаан ч нэгэнт санаа амарч архи уун цэнгэлдэн суувай. Энэ завсар Оросын хад (хаад) түшмэд нар манж, монгол, хятадын өдий чинээн олон үйл явдлыг харж инээлцэн заалцан ярилцан байтал гэнэтэд нэгэн тарган хар худалдааны эзэн их хөрөнгөтөн капитал хүн гарч ирээд дэвхрэн бүжиглэн явсаар олны өмнө ийн хэлмүй: — Миний бие хэмээгч их хөрөнгөтэй, их худалдаатай их баян, их буянтан хүн болой. Миний худалдааны пүүс Европ, Ази тивийг бүрхсэн бөгөөд удалгүй бүх дэлхийг залгимуй. Энэ их хөгжсөн ашгийн учраа Баатар цагаан хаандаа айлтгасугай. хэмээн буцаж бүжиглэн дэвхрэн явтал (хөшиг хаамуй)

	 

	 

	Дөрөвдүгээр бүлэг : Манжийн төр халагдаад Хятад, Оросууд Монголд довтолсны зүйл

	Хөшиг нээмэгц цөм урьд хэвээр баймуй. Тэр капиталтан баялаг дэвхрэн бүжиглэн явсаар Орос хааны дэргэд хүрч малгайгаа авч бөхийн ёслохуйд

	Хаан зарлиг болруун: — Ээ миний эрхэм түшмэл хаагуур яваад ирэв? Хүрсэн эл газарт чинь худалдаа маймааны хэрэг ихэд дэлгэрч явав уу?

	Хөрөнгөтөн хэлмүй: — За их бурхны язгууртай Богд эзэн таны бялгаамал их буян ивээлд шүтэж өчүүхэн түшмэл би худалдаа маймааны хэргийг ихэд хөгжүүлэн эд хөрөнгийг маш их хураав. Миний худалдаа баруун тийш бөгөөс баруун хойдох тивийн олон улс Герман, Франц, Итали, Испани, Англид цөм нэвтэрч алс зүүн тийш бөгөөс зүүн тивийн Япон, Хятад, Монгол, Төвөд, Солонгос, Манжуурын зэрэг улсуудад нэвтэрч удалгүй бүх дэлхийг залгимаар баймуй. Би ч мөн ийм их түсгийтэл таргалсныг та үзэхгүй юү буюу. 

	Оросын хаан үүнийг сонсоод их л баярлан инээн өгүүлрүүн: — Миний эрхэм түшмэл ийм ихээр худалдаа арилжаагаа нэвтрүүлж улс гэрийг ийм их баялаг хүчирхэг болгосон нь үнэхээр сайшаалтай бөгөөд миний төрд чадамгай түшмэд байх тул би юунд зовох буй. Дураараа архи уун цэнгэлдвээс барав хэмээн: — Архи авч ир! Би эрхэм түшмэлтэйгээ хамтаар уусугай!

	Хөрөнгөтөн үүнийг сонсоод их л баярлан хөөрч газар дэвслэн бүжиглээд бас ийн айлтгаруун: — Миний эзэн Богд танд би бас нэгэн зүйлийн сонин хэрэг айлтгасугай! Эрт цагт манийг эзэлж асан өнөөх Татар монголчууд Хятад Манж нарын аргад ороод эдүгээ бөгөөс гагцхүү унтахыг эрхлэн, хамаг явдлаа цөм алдаад байхаас гадна эдүгээгийн Манжийн хад түүнийг үнэхээр хүүхэд мэт наадам болгож элдэв зүйлийн уран сонин жигтэй аргыг хэрэглэж байгаа нь үнэхээр гайхалтай ажгуу. Жич би үзвээс тэрхүү Монголчууд одоо сөнөх мөхөхөд ойртож баймуй. Үүнд тэд нар сөнөвөөс сөнөтүгэй! Гагцхүү нэгэн зүйл хайрлалтай юм тэдэнд баймуй хэмээтэл Орос хаан ийн хэлрүүн: — Тийм тийм, би ч үзээд тэсгэлгүй инээдэм хүрсээр суумуй. Гагцхүү миний мэргэн түшмэлийн хэлсэн хайрлалтай юм хэмээгч юун буй? Сонсохыг хүсэх тул түргэн айлтга! Би санаваас нэг ч хайрлалтай юмгүй бөгөөд харин хүчин хавсарч түргэн сөнөөвөөс сайн мэт санагдмуй. 

	Оросын баячууд хэлрүүн: — Миний бие дорно дахь тивд маймаа хийж явахдаа үзвээс Монголын газар нь уудам бөгөөд дэлхий баялаг түмэн бодис цөм бүрэн буй бөгөөд түүний газрыг сайхан эдэлж Чадваас жил бүр хэдэн мянган сая төгрөгийн ашиг буй. Тиймийн тул энэ их ашиг хятад манж нар завдан эзэрхийлэх магадгүй хэмээн ихэд болгоомжилмуй.

	Хаан хэлрүүн: — Энэ үнэхээр мөн аж. Одоо ямар арга хэрэглэж Монголын газрыг олзлох буй. Байз байз, бид түр зуур архи ууж суугаад сайн бодъё хэмээн архи авчруулан сайд түшмэдийн хамт уулцан суувай. 

	Манж хаан мөн архи ууж түшмэд нартаа ийн хэлрүүн: — Эртний өшөөтнөөс салж эзний сууринд суугаад эрхэм их төрийн тамга барьснаас нааш энх түвшний цагийг эдэлж, эрдэм чадлаар төрийн хэргийг засаж эргүү балмад этгээдийг эрхэндээ хурааж чадвай, миний бие хэмээхүйд дэргэдэх түшмэд нар зэргээр: — Тэнгэрээс заяатай богд эзэн танай буян хишиг түмэн галав болтол дэлгэрэх болтугай. Түг түмэн насны өлзий хутаг батдах болтугай хэмээн өгүүлж архи барьж архи шагнаж харилцан уулцан байтал гэнэтэд их л бууны дуун гарч олон хүн үймэлцэн хашхиралцан бошгыг халах гамин намууд гарч ирээд шууд Манжийн хад түшмэдийг түлхэн зайлуулж орныг эзлээд Да зунтун нэгэн хүн өндөр ширээнээ гарч хоёр этгээдэд хоёр гамин түшмэл зогсоогоод таван өнгөөр ялгасан их тугийг хийсгэж Да зунтун дуудан өгүүлрүүн:

	 

	Эртнээс нааш манай Дундад хятад улсыг

	Эргүү тэнэг Манж нар эзлэн авч 

	Эзэрхэг эзэнт засгийг явуулан

	Элдэв зүйлийн харгис балмад ёс цааз хууль эрүүг байгуулан 

	Эрдэмт түшмэдийг хяхан алж харгислан 

	Энгийн олон ардыг туйлаар дарлан зовоож 

	Эгнэгт тэнэг манж нартаа хэтэрхий эрхийг эдлүүлж 

	Эргүү мунхаг биеэ тэнгэрийн язгууртан хэмээж 

	Энэ улсын боловсрох соёлыг муушаан 

	Энэ бүхүй иргэн улсад хүнгүй мэт санаж 

	Эгнэгт туйлаар дарлан зовоосны тулд

	Энэ өдөр манай зэрэг журамт эрчүүд нэгдээд 

	Эзэрхэг засагт Манжийн хааныг шууд зайлуулж 

	Эрдэмтэн сайдыг сонгож Да зунтунд өргөмжлөөд 

	Эрхэм их ард улсын тулгуурыг нээсэн тул 

	Энэхүү Дунддын харьяат таван угсаа сайнаар найрамдтугай

	 

	Жич гурвуул зэргээр ийн ерөөмүй. 

	Дунддаас цацран дэлгэрсэн их ард улс зүн хуа мин гө түг түмэн он дэлгэрэх болтугай хэмээн зогсоомуй. Энэ завсар Оросын хаан хөрөнгөтөн нар Хятадын хувьсгал болохыг үзэж цөм сочиж босоцгоож харсаар байтал Манж нар дарагдаад гамин намын хүмүүс дийлж сонголтын засаг тогтоосныг үзээд хөрөнгөтөн ийн хэлмүй:

	— Ай, Хаан эзэн минь манай зол завшаанаар Манжийн төр унав. Энэ хооронд бид нар завдаж Монголыг татаж авахгүй юуг хүлээмүй. 

	Хаан хэлмүй: — Энэ маш зүйтэй. Тиймийн тул та хоёр очиж монголыг аргадан хэлж дагуулбаас зохимуй. Түргэн эд зэвсгийг авч Монголд очтугай. 

	— За хэмээж тэр хөрөнгөтөн бээр нэгэн генералын хамт эд зэвсэг авч монгол дэргэд хэдэнт тойрон ирэхүйд дээр сууж агсан лам ноёд нар асууруун: — Та нар юуны хүмүүс манай газар ирэв. Чи түүнийг сэргээж болохгүй биш үү. 

	Хөрөнгөтөн хэлмүй: — Бид нар хэмээгч их Орос улсын Баатар цагаан хаантны зарлигаар зарагдаж танай Монголд эд зэвсэг туслаар ирэв. 

	Лам хэлмүй: — Манай энд тэрхүү эд зэвсгийг ихэд оруулбаас аюултай явдал гармуй. Энэхүү унтаж байгаа хүн бөгөөс их аймшигтайг чи сонссонгүй буюу. Харин эртхэн зэвсгээ аваад буцваас дээр биш үү. 

	Орос түшмэл хэлмүй. — Та нар яахан ийм ухваргүй буй. Хэрэв би зэвсэг туслахгүй бөгөөс та нар даруй бусдын гарт орж төөрмүй. Хэрэв та нар итгэхгүй бөгөөс үзэгтүн! Танай тэр Манжийн хаан байна уу үгүй юү. Лам ноёд нар урагш харж үзээд их л сочин яаран мэндэн ширээнээс бууж Монголыг дуудан өгүүлрүүн: — Түргэн босогтун. Манай Манжийн төрийг харгис этгээд сөнөөжүхүй хэмээтэл унтсан монгол сочин сэрж: — Юу хэмээн өндийн босож үзээд их л уурлан, — Энэ муу сайн нохдыг даруй арилгая. Харин манай Манжийн хааныг сөнөөсөн буюу түргэн миний нум сумыг авчрагтун! Хэмээхэд Орос түшмэд нар татан барьж өгүүлрүүн: — Чи тэр нум сумаар юу хиймүй. 

	Баатар зандран өгүүлрүүн: — Чи юуны хүн бас энд ирсэн буй. Би юу хийх чамд ямар хамаа буй. Түргэн миний нум сумыг авчрагтун хэмээн бархирахуйд лам ноёд нар тэрхүү Орос түшмэд нарын учрыг хэлээд бас тэдний зүг харж: — Танай манд туслах эд зэвсэг хаана буй. 

	Орос түшмэл монголд ийн инээн өгүүлрүүн: — Чиний тэр нум сум мэт зэвсэг одоогийн цагт хэрэггүй болой. Би чамд сайн зэвсэг өгсүгэй хэмээн нэжгээд бирдаан буу өгөхүйд монгол баатар авч үзээд амнаас нь барьж ийн өгүүлрүүн: — Энэ мөн занчилдах сайн шийдэм тул болтугай. Би нэг талдаа бариад явсугай. Орос түшмэд нар их л инээн өгүүлрүүн: — Тэр тийнхүү жанчилдах шийдэм бус хэмээн сум хийж буудах аргыг заан өгөхүйд монгол авч үзээд их л гайхан: — Ийм сонин зэвсэг хэзээ гарсан болов. Одоо би түүн лүгээ дайтахад зовохгүй хэмээн хятадын зүг дайлаар одвой. 

	Лам ноёд нар Оросын хамт хэвээр харж байвай. Тэр монгол баатар бирдаан буу барьсаар очиж гамин нараас зандран асууруун: — Та нар хэмээгч яасан хүмүүс аймшиггүй манай манж монголын төрийг хөнөөсөн буй. Түргэн учраа хэлэгтүн! Би даруй та нарыг үнсэн товрог болгомуй. 

	Гамин нар инээн өгүүлрүүн: — Бид нар хэмээгч бошгыг халах намын хүмүүс болой. Тэр манж бөгөөс эртнээс нааш элдэв харгис аргаар манай хятад монгол төвөдийн зэрэг ардыг боолчлон дарласан нь туйл болсны тул тийнхүү түүнийг халаад шинэ шударга засаг байгуулсан нь болой. Тиймийн тул танай монголчууд мөн эв найрамдалтайгаар бидэн лүгээ хамтарваас дээр бус буюу. Бид чамтай байлдахыг огт дурлахгүй. Тэр ч байтугай танай барьсан гагц сумтай буу хэрхэн манай түмэн сумтай пулемётыг гүйцэх аж хэмээн хурдан сайн буу тэргүүтнийг үзүүлэхүйд монгол тэрхүү үг, тэр зэвсгийг үзэж сонсоод урамгүй болж буцан ирээд учрыг хэлэхүйд орос түшмэд нар хэлрүүн: — Та нар тэр хятадыг дагахад дуртай буюу. Монголчууд: — Бид юунд түүнийг дагах буй. Дагахгүй хэмээв. Орос хэлмүй: — Тийн бөгөөс та нар тэдэн лүгээ дайтах ч хэрэггүй. Би танай төлөөнөө тэрхүү хятад нар лугаа жуучлан хэлэлцэж бидний гурван этгээдээр хэлэлцэн та нарт тусгай эрх олговоос ямар хэмээхэд гурвуул: — Тийм бөгөөс маш сайн хэмээн зөвшөөрөв. Тэр даруй орос түшмэд нар эл учрыг Оросын хаандаа айлтгасанд Оросын хаан хэлмүй: — Миний эрхэм түшмэд та нар хятад нартай учирч хэрэг бүтээгтүн! Гэвч монголыг ашиглах замаа нээхийг сайтар бодвоос зохимуй. Тэдгээр түшмэд нар нь хэлмүй: — Бид гагцхүү түүнийг гол зорилт болгох болой хэмээн хаандаа хэлээд тэр даруй монголын чанад бээр өнгөрөн гарч хятад Да зунтунд учирч харилцан ёслолцон суулцаад Да зунтун хэлмүй: — Эрхэм их улсын түшмэл доод улсын мөхөс над лугаа ямар тухай хэргээр золгоор ирэв. 

	Орос хэлмүй: — Доод түшмэл би тус улсын хааны зарлигаар зарагдаж нэгэнд бөгөөс эрхэм улсын тулгуур төр түмэн үе батдах ерөөлийг хүсэн баяр хүргэмүй. Хоёрт бөгөөс нэгэн багахан хэрэг зөвлөөр ирэв. Да зунтун хэлмүй: — Сайн сайн хишигт хариулан ёслов. Гагцхүү зөвлөх хэрэг юуг сонсохыг хүсмүй. 

	Оросын төлөөлөгч хэлмүй: — Манай улс үзвээс танай Дундад улсад нэгэнт шинэ засаг тогтож Манжийн төр устжухуй. Үүнд Манжийн харьяат агсан монгол таныг дагахыг дурлахгүй зэвсэг барин эсэргүүцэж баймуй. Тиймийн тул монголыг танай шинэ засгийн бодлогод ямар мэтээр үздэг буй. 

	Да зунтун хэлмүй: — Монгол бөгөөс эртнээс нааш манай Дундад улсын харьяат бөлгөө. Одоо хэдийгээр манай улс шинэ засаг байгуулсан боловч энэ хэмээгч улсын дотоод дахь хэрэг тул монгол ч мөн хуучин хэвээр манай харьяат болой хэмээн санадаг. 

	Орос хэлмүй: — Тэр тийм бус болой. Би үзвээс Манж Хятад хэмээгч хоёр анги улс болой. Монгол болбол Манжийн харьяат байсан тул танай хятадыг хэрхэвч дагахгүй хэмээн будилаан тэмцэл цаггүй болмуй. Үүнд танай шинэ засаг сая тогтож олон түмний үзэл санал хараахан тогтноо эдүй тул зүй нь монголыг түр зуур нэгэн аргаар тогтнуулбаас сайн бус буюу. 

	Да зунтун хэлмүй: — Эрхэм түшмэлийн үг хэдийгээр зүйтэй боловч ямар аргаар тохинуулахаа олж мэдэхгүй баймуй. 

	Орос хэлмүй: — Тэр маш хялбар. Бидний хоёр улс хэлэлцэж монголд нэг багахан эрх олгож тусгай улс болов хэмээн сэтгэлийг нь хууран номхотговоос ямар буй. 

	Да зунтун хэлмүй: — Энэ маш зүйтэй тул би нэгэн түшмэл томилбоос танай хоёр очоод аргадан хэлж автономит гэх эрх мэтийг олгоод иртүгэй. Гагцхүү ашгийг мартаж үл болмуй хэмээн нэгэн түшмэлийг томилон өгөв. Хоёул монголд ирж харилцан ёслолцон суугаад хятад хэлмүй: — Энэ орос түшмэл танай монголыг тусгай улс болгож бидний гурван улс эв найрамдлыг зузаатгасугай хэмээснийг манай улс зөвшөөрч тийнхүү эрх олгоор ирэв. Та татгалзах буюу. 

	Лам хэлмүй: — Энэ маш сайн. Би их л зөвшөөрмүй. 

	Ноён хэлмүй: — Манай гурван улс ийнхүү найрамдах нь үнэхээр сайн. 

	Баатар хэлмүй: — Надад гагцхүү сайн зэвсэггүй тул арга буюу. Танай үгсийг энэ нэгэн удаа дагасугай. 

	Орос хэлмүй: — Би танай гадаадын эрхээс мэдэлцэж бас эд бараа оруулж байваас болмуй. Гурвуул зөвшөөрөв. 

	Хятад хэлмүй: — Би мөн танай дотоод эрхээс мэдэлцэж тариалангийн иргэдийг нүүлгэн ирүүлбээс ямар. Гурвуул мөн зөвшөөрөв. 

	Тэд хятад орос монгол гурвуул харилцан ёслолцон салж улс улсдаа эгээд их л баярлалдан монголыг ашиглах зам нээгдэв хэмээн оросын хаад архи уун жарган суувай. 

	Монгол баатар, лам, ноён гурвуул хэлэлцрүүн: — Одоо бид тусгай улс болсон тул хэн манай хаан суух буй хэмээн бие биеэ түлхэлцсээр лам нь хаан сууж баатар хэлмүй. — Одоо бас тайван болсон тул жаргахад хүрэхгүй хэмээн унтав. Лам бээр дээр сууж ноён бээр хажууд зэрэглэн суувай. 

	Тэндээс оросын хаад түшмэд нар хоорондоо архи уулцан наадан бүжиглэн байсаар хөрөнгөтөн ийн хэлмүй: — Эдүгээ манай оросын их хан төр баялаг хүчирхэг болсон нь бүх дэлхийд адилтгашгүй бөгөөд эдүгээ ч монголын нэгэн хэсэг их ашиг газрыг олзолсон бөгөөд удалгүй бас хятадыг ч олзолж чадмуй. Хятад ч байтугай бүх дэлхийг эзлэхэд ч манай хаан эзний их буянд юуны бэрх аж хэмээхүйд орос хаан их л баярлан өгүүлрүүн: — Миний мэргэн түшмэлийн хэлсэн нь үнэхээр мөн үнэхээр сайшаалтай хэмээн алгаа ташин инээлцэн наадалцан байтал гэнэтэд ихэд бууны дуун гарч улаан намын оросууд гүйн гарч ирээд оросын хаан түшмэд хөрөнгөтөн нарыг түлхэн зайлуулж гурван улаан хувцастай хүн улаан туг барьж түүний суудал дээр зэрэгцэн зогсоод дундах этгээдэд дээр зогсож улаан туг барьсан хүмүүн бээр ийн дуудан өгүүлрүүн: — Энэ бүхүй орос улсын тариачин үйлдвэрчин олон түмэн ардыг эртнээс нааш дарласаар ирсэн эзэрхэг харгис эзэнт засаг ба капиталт хөрөнгөтөн нарыг энэ өдрөө зайлуулан устгаад ард түмний эрх чөлөөг дэлгэрүүлж нийт тэгшээр жаргах суртлыг эрхлэн энэ өдрөөс эхлэн нийгэм журамт нийтлэх холбоот зөвлөлийн засагт бүгд найрамдах улсын тулгуурыг байгуулав хэмээн гурвуул нэгэн зэргээр ийн хэлмүй:

	— Газар бүрийн ядуу зовлонт ардууд нэгдэж эрх чөлөөгөө олоод энх түвшний цагийг зохиох болтугай. Зөвлөлийн засагт Бүгд Найрамдах улс түг түмэн он болтугай. 

	Энэ завсар гамин намын хятадууд оросын төр халагдахыг үзээд яаран монголын дэргэд ирж дуудан өгүүлрүүн:

	— Монголчууд аа та нарт миний бие хэлэх хэдэн зүйл үгс буй. Та нар тавтайяа сонсох болов уу. 

	Ноён лам хоёул хэлрүүн: — Эрхэм танд ямар үг буй аваас даруй хэлэгтүн. Бид нар сонсохыг хүсмүй. 

	Гамин хэлмүй: — Тийм бөгөөс хэдэн түмэн ланг танд бэлэг барьсугай хэмээн өгөөд ийн хэлмүй: — Манай иргэн монгол улс бөгөөс эртнээс нааш нэгэн гэрийн ах дүү бөлгөө. Гагцхүү зальхай оросын хад танай монголыг эзэрхэн мөлжих учир биднээс салгахыг шамдан танай монголыг хутган мэхэлж ийнхүү бидний хоёр улсыг хагацуулсан бөлгөө. Одоо харин тэдгээр харгис этгээдийн буян заяа буурч түүний эзэрхэг засаг нь сөнөгдсөнийг та нар үзэхгүй буюу хэмээхүйд лам ноёд нар түүнийг үзээд их л сочин өгүүлрүүн: — Тэр улаан хувцастай хүмүүс нь яасан улс буй. 

	Гамин хэлмүй: — Тэд нар хэмээгч орос улсын үйлдвэрчин тариачин ардууд бөгөөд тэдгээр оросын хад баячуудаа дарлагдсаар тэсэхгүй болоод тийнхүү хувьсгал гарч эзэрхэг засгаа устгаж, ардын эрхтэй зөвлөлийн засагт Бүгд Найрамдах улсын засгийг явуулсан болой. Түүний дотор зарим нь аймшигтай дээрэмч улсууд байдаг тул танай монголд халдаар ирэх ч юун магад буй, тэр ч байтугай тэдгээр тогтоосон оросын хад ноёд баячууд бөгөөс энэ хэр орох оронгүй болж зарим харгис этгээд лүгээ сүлбээлдэн туслуулж танай монголд халдаар ирэх ч магадгүй. Үүнийг сайтар хичээх хэрэгтэй. Жич танай монголчууд одоо даруй бидэн лүгээ хамтарваас бид танай газарт цэрэг оруулан хамгаалж болмуй. 

	Лам бээр ноёдод ийн хэлмүй: — Үүнийг би санаваас маш зүйтэй хэрэг болой. Одоогийн энэ түгшүүртэй цагт бид нар Дундад улс лугаа нэгдвээс улам бат бэх болох бус буюу. 

	Ноён хэлмүй: — Мөн мөн. Гагцхүү хамрахад яахан хамтрах буй хэмээн гамингаас асуухад

	Гамин өчрүүн: — Хамтарсугай хэмээвээс та нар даруй автономит эрхээ устгаж тугаа хурааваас даруй хамтарсан нь тэр болой. 

	Тэдгээр лам ноёд нар хэлмүй: — Тийм бөгөөс танай хэлсний ёсоор болтугай. Бид нар хамтарвай хэмээн хуучин хэвээр унтаж бүхүй баатрын дээр суувай. 

	Гамин их л баярлан, урагш харж далламагц маш олон цэргүүд гарч ирээд тэдгээр лам ноёдыг зайлуулан суурин дээр нь суух нь сууж, юмнаас нь авах нь авч, унтсан баатрын дээр суулцан тэдгээр лам ноёд нарыг мөн зандан аашлан сөгдүүлэн мөргүүлэн байвай.

	 

	 

	Тавдугаар бүлэг : Гамин ба цагаан намын харгисуудад нухлагдан, Монголчууд баахан сэргэх саналыг олбой

	Хөшиг нээмэгц: Цөм хэвээр байх бөгөөд гагцхүү зүүн этгээдэд өндөр ширээнээ нэгэн шар хувцастай Рибэнь (Япон) баруун гартаа наран улсын туг барьж ийн дуудан өгүүлрүүн:

	— Зүүн их номхон далайн аралд суусан ихэд хүчин төгөлдөр Рибэнь улс болой хэмээв. Жич мөнхүү Рибэнь бээр дорно зүгийн олон улсыг үзсээр байтал хятад гамин нарыг монголын дээр овоорч юмыг нь зөөлцөн байхыг үзээд их л ховдог сэтгэл төрж гараа сарвайн ирэхүйд гамин Да зунтун зандран өгүүлрүүн: — Рибэнь та нар бүү ёс бусчил, тэр монголын ашиг манай болой. 

	Рибэнь уурлан хэлрүүн: — Муусайн хятад дэмий бүү донгод! Та нар авч болох атал бид авч юунд үл болмуй. Чи бүү дэмий омог гаргагтун. Би чамайг дийлэх биш үү. 

	Ийн атал өнөөх оросын хуучны генерал түшмэд ба хөрөнгөтөн нар гүйсээр айн эмээн гарч ирээд генерал нь олны өмнө ийн өгүүлрүүн: — Манай газарт их улаантны хувьсгал гараад бидэнд орох ч газар үгүй болов. Одоо хэрхвээс сайн болов. 

	Хөрөнгөтөн хэлмүй. — Бид нэр Рибэнь улсыг гуйн очиж тусламж олоод цэрэг элсэн улаантан лугаа байлдваас ямар хэмээхэд цөм зөвшөөрөөд гүйсээр зогсож бүхүй Японд очоод ёслон золгож учир явдлаа уйлан хэлэхүйд Япон хэлмүй: — Сайн сайн. Бид та нарыг тусалж болмуй. Нэн ялангуяа одоо та нарыг туслахад маш хялбар буй. Та нар үзэгтүн! Тэр монгол их л баян бөгөөд өөрсдөө үргэлж унтахыг бодох тул тэдний монголыг бид хоёр аргадан эрхдээ оруулж чадах бөгөөс түүнийг нэгмөсөн унтуулаад ашгийг нь олзолж та нар хагасыг, би хагасыг нь авах аваас та нар ч газартай болоод улаантан лугаа байлдах хөрөнгөтэй болмуй. Би ч та нарыг тусалсан зэвсгийн үнийг олмуй.

	Генерал хэлмүй: — Энэ маш зүйтэй хэрэг ажгуу. Бид ч үүний урьд монголчууд лугаа их л найрамдалтай байсны тул тэр монгол хэрхэвч биднийг дагах болой. 

	Рибэнь хэлмүй: — Тийн бөгөөс улам сайн. Эдүгээ ч бас тэд нарыг авахад маш хялбархан арга нэгэн зүйл буй. Юун хэмээвээс энэ хэр гамин нар тэдний монголд орж дээр нь суугаад, ашгийг нь завшиж буй тул тэдний монголчууд их л дарлагдан ядарч баймуй. Тиймийн тул би та нарт зэвсэг өгсүгэй та нар одоо даруй очоод тэдний гаминг үлдэн гаргаж тусалсны гавьяаг байгуулан завдах нь даруй тэднийг олзлон чадах болой. 

	Оросууд хэлмүй: — Энэ үнэхээр сайн болбой. Бид тэр хэргийг бүтээж чадмуй. Тэрхүү унтахад дуртай монголыг мэхлэхэд ямар төвөг орох аж. Түргэн бидэнд зэвсэг өгмүй. 

	Рибэнь даруй зэвсэг авч өгөөд харж байвай. Жич тэр унтаж бүхүй баатрын дээр олон гамин нар сууж байхад тэр монгол сэрж үзвээс олон гамин нар дээр нь суугаад бас лам ноёныг нь сөгтгөн байхыг үзэвч босож ядаад дэмий тийчлэн байхад гамин нар ам нүүрийг нь алгадан инээлцэн байвай. 

	Гэнэтэд тэдгээр хөрөнгөтөн генерал цагаан намууд буу тавин орж ирэхэд гамин нар их л сочин гүйн бостол тэр баатар мөн гүйн босоод нэгэн гаминг түлхэн унагаж зэвсгийг нь булаан аваад, эсэргүү тэсэргүү занчилдсаар хөөн гаргавай. 

	Да зунтун их л сочин харж баймуй. Тэдгээр оросын цагаан намууд монголд ийн хэлмүй: — Чи үзэв үү. Энэ хятад гамин нар та нарыг мэхлэн дарж танай толгой дээр суусан ажгуу. Үүнд бид ирээд чамайг аварвай. 

	Монголчууд сөгдөн мөргөөд хэлмүй: — Мөн мөн та нар хэмээгч үнэхээр бурхны хувилгаанууд аж. Энэ хятадууд манийг дарласан нь үнэхээр заналтай. Гагцхүү танай авралаар бид босож чадвай. Та дээшээ суу. Би танай зарц ч болж ач хариулсугай. 

	Генерал Барон тан хэлмүй: — Мөн мөн сайн сайн. Чи бүү ёслогтун. Одоо би таныг нэгэнт аварсны тул одоо тэр мэт дарлаар ирэх дайсан үгүй болмуй. Тиймийн тул та нар биеэ амарч санаа уудам нойрсвоос зохимуй. 

	Монгол их л залбиран мөргөөд ийн тийн байж хуучин ёсоор хэвтсэн ба лам ноён хоёр нь мөн дээр нь сууж цагаантныг их л хүндлэн зэрэг суудал засалцан суулцвай. 

	Тэдгээр цагаан намын Оросууд их л баярлалцан хоорондоо хэрэг бүтсэнээ хэлэлцэн сайшаалцан бас Рибэний зүг харж гараараа заалцан дохилцон зарим нь монголын эдийг авч сонирхон үзэж байтал гэнэтэд хойд этгээдэд зогсож байсан улаан намын хүн тэдгээр цагаан намууд монголыг мэхлэн эзэлж байхыг үзээд, их л хилэнлэн нударгаа зангидаж зандран өгүүлрүүн: — Хамаг амьтныг харгислан дарлагч, хартай муу цагаан намын оргодол та нар манай орос ард түмнийг элдвээр боолчлон дарласаар эдүгээ нэгэнт бидний ард түмэн учраа мэдэж эрх чөлөөгөө олж чадсан атал та нар бас шударга байхгүйгээр элдэв харгис арга сүвэгчилж, монгол ардыг мэхлэн бас тэдний ардыг дарласугай хэмээмүй юү. Та нарын зэрэг харгис этгээдийг бид нар эрхбиш арилгаж чадах болой хэмээн их л зандран газар дэвсэхүйд тэдгээр цагаан намын генерал Барон капиталт нар их л сочин зарим нь өнхрөн унаад их л тарчилж зовж баймуй. Зарим нь тэдгээр Монголчуудын ард нуугдан байвай. Төдий тэр улаан намын этгээд нам гүм болмогц яаран монголчуудыг дуудан өгүүлрүүн: — Эрхэм баатар та түргэн сэрэгтүн! Танай гурвуулд бид нар нэгэн хэдэн үг хэлсүгэй хэмээн зарим унтагчдыг сэргээгээд хэлрүүн: — Бид нар санаваас танай монголчууд амар нойрсож чадахгүй хэрэг гарав. Гурвуул зэргээр асууруун: — Ямар хэрэг гарсан буй. 

	Цагаантан өчрүүн: — Эдүгээ манай оросын оронд улаан нам хэмээх тэрсүүд этгээд гараад бид нарыг амар суулгахгүй элдвээр үймүүлж бас одоо танай монголд халдаар ирсүгэй хэмээмүй. Та үзэгтүн хэмээн заахуйг Монголчууд нэгэн зэрэг үзээд дэмий л учрыг мэдэхгүй ийн тийн байтал дунд зогссон улаан хувцастай хүн тугаа өргөж зандран өгүүлрүүн: — Зальхай цагаан намын муу хулгай та нар гэмгүй байгаа монголыг хатгаж, байлдааны халхавч хийсүгэй хэмээмүй юү. Танай зэрэг эзэрхэг этгээдийн мөхөх сөнөх нь нүдний өмнө болсон болой. Түргэн ирж үхэхээ хүлээхгүй юуныг хүлээмүй. 

	Тэдгээр цагаан нам их л айн сандарч зарим нь сочин унаад гүйн босож монгол баатрын ард байж ийн хэлмүй. — Та нар тэр улаантны хэлж буй үгийг сонсов уу. Танай монголын мөхөх сөнөх цаг болж буй хэмээн та нарыг харааж буй. Бас та нарыг түргэн ирж үхэхээ хүлээгтүн! хэмээмүй хэмээн өмнөө барьж түлхэхүйд монгол баатар үүнийг сонсоод их л хилэнлэн самуун улааны этгээд та нар харин биднийг мөхөх сөнөх хэмээмүй юү хэмээн илд өргөн цавчаараа ирэхүйд цагаан мөн ард нь түлхсээр очмуй. Улаантан барьсан зэвсгээр сэлмийг хориглоод дуудан өгүүлрүүн: — Эрхэм нөхөр та бүү гар хөдөл, та бид хоёр огт өшөө хорсолгүй бөлгөө. Гагцхүү цагаан намын этгээд та нарыг мэхлэн хатгаж над лугаа эвдрүүлээд халхавч бамбайгаа хийсүгэй хэмээмүй. 

	Монгол баатар хэлмүй: — Тэр яахан тийм болж болох буй. Дэмий бүү донгод! Надаас та айсан буюу. 

	Улаантан хэлмүй: — Ээ нөхөр тэр тийм бус болой. Тэр цагаантан бөгөөс үүний урьд манай Оросын ардыг эзэрхийлэн дарлаж олон он болоод бас ханалгүй, бага буурай гадаад улсыг эзлэн авах учраа элдэв зүйлийн цусан аюулт дайн дажин үүсгэсэнд ард болсон бид нар түүний үүсгэсэн аюулт дайнд амь биеийг сүйтгэсэн нь тоолшгүй болой. Тийнхүү бидний ардын улаан цэрэг урагшлан шаламгайлж харгис эзэрхэг этгээдийг арилган сөнөөж ард түмний эрх чөлөөг дэлгэрүүлээд энх төвшний цагийг зохиосон нь болой. Бас эдний харгисууд улсаас урван гараад гадаадын шунахай Япон зэрэг улсууд лугаа сүлбэлдэн танай зэрэг улсыг хуурмаглан эзлэхийг оролдож баймуй. Ээ монгол нөхөр танай бие эртнээс нааш гагцхүү нойрсон жаргахыг эрхлэн байснаас хятад манж оросын хаад бас гамин цагаан хүртэл тэд нарын элдэв зүйлийн дарлалыг хүлээж зовлон эдэлснээ эс мэдмүй юү. Тиймийн тул эрхэм нөхөр та одоо даруй бидэн лүгээ хүчин хавсран эдгээр самуун этгээдийг орон нутгаасаа үлдэн гаргаж бүрэн эрх чөлөөгөө олоод дахин тэр мэт унтах нойрсохоо орхиж эрх чөлөө эрдэм соёлоо улам бадруулан урагш дэвшихийг хичээвээс сайн бус буюу. Юунд тэр мэт харгисуудын мэхлэх үгийг итгэж, над лугаа халдаар ирсэн буй. Монгол түүнийг сонсоод нэгэн зэрэг дуугүй байж ийн хэлмүй: — Энэ үгийг бодвоос ихэнх нь үнэн үг баймуй. Миний бие өдий болтол унтаж хамаг явдлаас хоцроод аливаа юмыг нарийвчлан мэдэхгүй байсан нь зохилдсонгүй: — Болтугай болтугай! Үүнээс хойш миний бие танай нөхөр болж эрдэм соёлыг хичээн оролдож дотоод ба гадаадын мэхлэн дарлагч эзэрхгүүдийг арилган устгаж эрх чөлөөгөө олоод үүрд сэргэлэн явбаас барав. Эрхэм нөхөд та нар өчүүхэн намайг голохгүй нөхөрлөх аваас даруй надад зэр зэвсэг туслах ажаамуу. Миний бие энэ цагаан харгисуудыг даруй сөнөөж газар орноо цэвэрлэсүгэй. 

	Улаан үүнийг сонсож ихэд баярлан сайшааж дуудан:

	— Эрхэм нөхөр танд хэчнээн зэвсэг хэрэгтэй бөгөөс дураараа хэрэглэтүгэй. Бид нар бас чамд хүчин хавсарч харгис этгээдийг арилгасугай хэмээн эд зэвсэг тэргүүтнийг авч өгмүй. 

	Цагаан үүнийг сонсож үзээд их л айлцан гэдрэгүү ухарч хоорондоо хэлэлцрүүн: — Муухай болов. Муухай болов. Энэ монгол учраа мэдээд улаантан лугаа нэгдэв. Одоо бид хэрхсүгэй хэмээн гаслалцан байтал лам ноён хоёул дуудан өгүүлрүүн:

	— Эрхэм ноёд та нар дэмий л айх юун хэрэг буй. Бид хамтаар улаантай дайтваас ямар төвөгтэй газар байх буй. 

	Цагаантан хэлмүй: — Танай хэлэх хэдийгээр зүйтэй боловч тэрхүү улааны хүч маш хэцүү бөгөөд эсэргүүцэхэд үнэхээр бэрх бөлгөө. Гагцхүү тэд нар хэрэв ирэх аваас та хоёрыг ч үлдээхгүй тул харин бид нар лугаа хамтаар эртхэн зугтваас сайн бус буюу. 

	Лам ноёд асууруун: — Тэр яахан тийм буй?

	Цагаантан өчрүүн: — Чи тэр баатар ба улаантны хэлэлцэж байхыг сонссонгүй буюу. Гадаад ба дотоодыг мэхлэн дарлагч этгээдийг устгамуй хэмээсэн бус буюу. Тэр нь та биднийг хэлсэн нь болой хэмээн хэлэлцэн гаслан атал гэнэтэд бууны дуу гарч монгол баатар зэвсэг бариад зандан өгүүлрүүн: — Харгис цагаан намын эзэрхгүүд хаана буй. Эс бөгөөс гарч ирээд үхэхээ хүлээгтүн. Эс бөгөөс түргэн манай орноос зайлбаас зохимуй хэмээн улаантны хамт зэвсэг барин эрэн ирэхүйд цагаантан мод шугуйн завсар нуугдмуй. 

	Лам ноён хоёул өндөр ширээнээ суугаад зандан өгүүлрүүн:

	— Чи яав, галзуурав уу. Түргэн номхон бологтун. Хум хум пад пад суха хэмээв. Тэр монгол баатар улаантны хамт ийн тийн эрсээр цагааныг олж цөмийг буудан сөнөөгөөд эгэн ирж их л уурлан лам ноён хоёрыг өндөр ширээнээс нь татан орхихуйд лам ноён хоёр өнхрөн унаад мөлхөн босож айн эмээн чичрэн дагжин байвай. 

	Монгол баатар бээр их улаан туг барьж төв ширээний зүүн этгээдэд зогсоод баруун хөлийг ширээнээ гишгэж баруун гарт тугийг барин баймуй. Улаантан бээр төв ширээний баруун этгээдэд зогсож зүүн хөлийг ширээнээ тавьж зүүн гартаа улаан тугийг барьж зогсмуй. 

	Монгол баатар дуудан өгүүлрүүн: — Эзэрхгийг устгаж эрхээ олоод үүрд сэргэлэн гэгээн замыг нээж, энэ өдрөөс эхлэн ардын засгийг байгуулав. 

	Улаантан хэлмүй: — Эртнээс нааш амьтныг дарласан эзэрхэг цагаантныг арилган сөнөөгөөд эрхэм нөхрийн эрх чөлөө олгож үүрд найрамдах замыг нээв. 

	Монгол баатар ийн дуулмуй:

	 

	Эрт цагт манай монгол

	Эрхэм их тулгуурыг нээгээд

	Эрэлхэг хүчин баатар тэнхээгээр хө хө 

	Энэ дэлхийн хамаг улсыг эрхэндээ хураасан хө 

	Түүнээс нааш бидний монголчууд

	Түүхий бүдүүлэг суртлыг эрхлэн

	Туйлын бүдүүлэг харанхуйн шалтгаанаар хө хө 

	Түгшүүртэй цагийн байдлыг мэдсэнгүй унтсаар иржээ хө 

	Эрдэм соёлын гэгээхэн гэрлээс

	Эгнэгт холхон ангижран хоцроод

	Эртний хүчирхэг алдраа алдаад хө хө

	Эзэрхэг харгис улсын эрхэнд нухлагдсаар иржээ хө

	Энэ ч өдрөө гэнэтхэн сэрээд

	Эртний явдлаа гэмшин бодоод

	Эрэлхэг бодлогоо дахин сэргээгээд хө хө

	Эзэрхэг түрэмгий улсын гараас

	Эрх чөлөөгөө олжээ хө

	Эртний ёсыг жигшин орхиод

	Энэ цагийн байдлыг шүүмжлэн үзээд

	Элдэв явдлаа засан залруулаад хө хө

	Эзэрхэг түрэмгийн харгис байдлыг нэг мөсөн арилгая хө

	Алтан дэлхийд алдрыг бадруулсан

	Ачлалт нөхөр улаан Оростой

	Ашид удаанаар найрамдан туслалцаад хө хө

	Ардын засгийг улмаар мандуулж бүгдээрээ жаргая хө

	Эрх чөлөөгөө нэгэнт олсон

	Энэхүү цагаас шамдан хичээж

	Эрдэм соёлыг боловсрохыг бодоод хө хө

	Эр эм залуу идэрчүүдээ удирдан хөгжүүлье хө

	 

	Улаан орос ийн дуулан хэлмүй:

	 

	Хаан хэмээж хө хө

	Хамгийг эзлээд хө

	Харгис догшноор хө хө

	Нийтийг дарлагчид аа хө

	Баян хэмээж хө хө

	Хөрөнгө цуглуулаад хө

	Бас л ханалгүй хө хө

	Буурайгаа мөлжигчид өө хө

	Ноён болоод хө хө

	Нийтийг захираад хө

	Номхон шударга хө хө

	Ардыг дарлагчид аа хө 

	Хүчирхэг хэмээж хө хө 

	Хүчиндээ эрдээд хө 

	Хүн төрөлхтнийг хө хө 

	Хүчирхийлэн дарлагчид аа хө 

	Баатар хэмээж хө хө 

	Хэргийг үүсгээд хө 

	Байлдаан өдөөж хө хө 

	Амьтныг сүйтгэгчид хө 

	Түрэмгий хэмээж хө хө 

	Төрийг үймүүлээд хө 

	Түмэн амьтныг хө хө 

	Туйлаар зовоогчид оо хө 

	Энэ мэтээр хө хө 

	Ертөнцийг түйвээсэн хө 

	Эзэрхэг ёсныг хө хө 

	Арилган дуусгаад хө 

	Энэхүү дэлхийн хө хө

	Ард тоотныг хө 

	Эрх жаргалт хө хө 

	Замд нь удирдана хө. 

	 

	Бас монголыг харж ийн дуулан хэлмүй:

	 

	Эрхэм нөхөр хө хө Монгол ард хө

	Энэ өдрөөс хө хө

	Эрх чөлөөгөө ол доо хө 

	Хайртай нөхөр хө хө 

	Халх монголчууд хө 

	Харин ч одоогоос хө хө 

	Эрдмийг боловсрогтун хө 

	Эгнэгт та бээр хө хө 

	Сэрүүн байгаад хө

	Эрдэм чадлаа хө хө

	Дахин дахин боловсруулагтун хө

	Энэ мэтийн хө хө

	Эзэрхэг этгээдийг хө

	Эрхбиш сэрэмжилж хө хө

	Эрх чөлөөгөө хамгаалагтун хө

	 

	Хоёул ийнхүү нэгэн зэрэг дуулаад тэрхүү лам ноён хоёрыг харж зандан өгүүлрүүн: — Танай хоёр бурангуй хүмүүс ямар учраар эртнээс нааш миний толгой дээр сууж, миний байр байдлыг эвдэж, элдэв зүйлийн гажуу буруу явдлыг үүсгэн хятад манж нарын боол болгохыг оролдон, түүний төрийг хамгаалж, миний байгуулсан ихэд гайхамшигтай тулгуур төрийг ямар учраар яахан аргалж балартуулснаа даруй түргэн тодорхойлон хэлэгтүн! Ямхын төдий буруу хэлбээс даруй буудан сөнөөмүй хэмээн зандрахуйд тэрхүү лам ноён хоёул их л айн чичрэн дагжин сөгдөн мөргөн байтал хөшиг хаамуй. 

	 

	 

	Зургаадугаар бүлэг : Бүх дэлхийн интернационалд нэгдсэн учраа дэлхий бөмбөрцгийг улаан тугаар бүрхвэй

	Хөшиг нээмэгц: Хойд этгээдэд улаантан зогсоод, зүүн этгээдэд Рибэнь тугаа барьж зогсмуй. Өмнө этгээдэд Гамин зунтун туг барин зогсмуй. Зүүн хойд этгээд Америк зогсоод тугаа барьж баймуй. Дундад дор улаан туг барьсан баатар монгол ард сууж байх бөгөөд лам ноёд хоёр нь хажууд зогсон баймуй. Лам ноён хоёр бээр урагш сэмхэн ирж, лам нь ийн хэлмүй: — Энэ тэнэг баатрыг миний бие нэлээд эртнээс элдвээр номлосоор байж, бага номхотгоод унтуулсан бөлгөө. Одоо харин энэ улаан чөтгөрийн уршгаар сочин сэрээд харин улаан туг бариад биднийг дэргэдээ ч халгаахгүй болжухуй. Хэрэв энэ мэтээр бай байсаар бид хоёрт суух суудал ч олдохгүй болмуй одоо бид хэрхсүгэй.

	Ноён хэлмүй. Ай, юу хэлэх буй. Манай Манжийн хаан ч байдаг болоосой. Бид санаа амар нутагтаа буцах бус буюу. Энэхүү баатар ардын дэргэд байсаар байгаад нэгэн өдөр түүний уур хүрвээс бид хоёрыг сүйтгэж чадах болой. Үүнээс би ихэд аймуй. 

	Лам хэлмүй: — Байз, байз. Энэ тэнэг нэлээд удаан унтсаны тул одоо бас нойрмоглох дуртай буй за. Тиймийн тул бид хоёр дахин нэг аргалж үзсүгэй. Хэрэв арга бүтвээс түүнийг унтуулаад улаан тугийг нь зайлуулж бид хоёр хуучин суудалдаа сууваас болмуй. 

	Ноён: — Тийм бөгөөс түргэлэхүйд хүрэхгүй хэмээн хоёул баатрын дэргэд сэмхэн алхсаар ирэхүйд баатар зандран өгүүлрүүн: — Танай хоёр самуун этгээд амар суухгүй ийш тийш явалцан ирэлцэн байх нь бас ямар санаатай ямар хэрэг хэлэлцэж буй. 

	Лам хэлмүй: — Эрхэм та бүү хилэнлэгтүн. Та бид хэмээгч эзэрхэг харгис ноёлгуудын гажуу ёс сөнөж ардын намын суртал дэлгэрэх болтугай, шашин төр түг түмэн галав дэлгэрэх болтугай хэмээв. Үүнд тэр баатар ийнхүү байхыг үзээд ийн хэлрүүн: — Та хоёр ийм сүрхий ард үзэлтэй тул би сая санаа амрав хэмээн баярлан инээхэд ноён хэлмүй: — Бид нарт хэзээний ийм үзэлтэйг та мэдээгүй буюу. Та сэтгэлээ амар суу хэмээн маш олон хувьсгалчийн үгийг хэлэв. Лам бээр мөн нэгэн улаан тэмдэг авч өөрөө нэгийг зүүгээд баатар ба ноён хоёрт нэг нэгийг зүүлгэж бас маш олон хувьсгалт үгийг хэлэхэд баатар сая сэтгэл амарч суув. 

	Түүнээс лам ноён хоёр тэрхүү баатраас илүү хувьсгалч мэт болоод туг баривч тэд нар бариад үг хэлэвч тэд нар урьдаар олон зүйлийн хувьсгалч үг хэлээд юм үйлдвээс тэр хоёр урьдаар үйлдэж ихэд хувьсгалч мэт байхад баатар хийх ажилгүй болж, бай байсаар нойрмоглоход хүрвэй. 

	Тэр хоёр үүнийг үзээд ихэд баярлалцан сэм бие биеэ дохилцон инээлцэн байвай. 

	Америк ийн хэлмүй: — Миний бие бөгөөс энэ дэлхийн чанад этгээд дэх Холбоот тивийн их Америк хэмээх хүчирхэг улс болой. Энэ хэр манай худалдаа маймаа бүх дэлхийг бүрхсэн бөгөөд удалгүй энэ дорно зүгийн Хятад Монгол Төвөд зэргийн олон улс миний эрхэнд орох болой. 

	Рибэнь үүнийг сонсоод зандан өгүүлрүүн: — Чи юу гэнэ, миний дорнод шар тивийн улсыг чи эзэлнэ гэнэ үү. Тэр нь цөм миний идэш болой. 

	Америк хэлмүй: — Чи харин дэмий бүү донгод. Танай Рибэний ховдог шунахай нэр Европ, Ази таван тивд түгээмэл алдаршсан бөгөөд хүн бүр чамайг занасаар болой. Чи харин өөрийн биеэ хичээж сууваас зохимуй. Би хэмээгч энэ цагийн дэлхий дээр ихэд баялаг ихэд хүчирхэг хүн бөгөөд нэн ялангуяа танай мэт хоёрын хооронд гурвын дунд байгаа хүмүүсийг хураан эзлэхэд маш хялбар болой. 

	Рибэнь их л хилэнлэн хашхиран хэлрүүн: — Эзэрхэг зантай зальхай Америк чи бүү галзуурсан хүн мэт амандаа орохоор чалчигтун! Чи харин миний өмчийн хөрөнгийг эзлэх хэмээснээс хэтрээд намайг харин эзлэх гэнэ үү. Чиний тэр ховдог шунахай муухай үгийг чинь хүн сонсвоос юу гэж хэлэх буй. Чи ер ичихгүй буюу. Чи хэрэв баялаг хүчирхэгтээ эрдээд эв найрамдал эвдрэхийг бодохгүй аваас миний нэгэнт хилэнлэхийг чи давахгүй биш үү. 

	Америк түүнийг сонсоод их л инээн өгүүлрүүн: — Чамд энэ үг яахан аманд чинь багтсан буй. Чиний бие чинь хулгана шоргоолжны хэртэй бөгөөд санаа чинь ертөнцийг бүхлээр залгивч ханахгүй мэт буй хэмээхүйд Рибэнь энэ үгийг сонсоод их л хилэнлэн илд сугалахуйд Америк тэсгэлгүй инээн өгүүлрүүн: — Ай, хөөрхий чиний уур чинь хэвлийд чинь багтаж ядав уу. Чи бүү яарагтун. Чи бид хоёр удалгүй нэг сайн үзэлцвээс барав. Гагцхүү айх нь чиний мэт бага биетэй амьтан хүндхэн зэвсгийг даахгүй болов уу хэмээмүй. Хэрэв тийм бөгөөс над лугаа тэмцэлдэхийг бодох хэрэггүй ажгуу. 

	Рибэнь хэлмүй: — За болжээ болжээ. Чи бид хоёр баахан жагсаал бэлтгэж нэг сайн тулж үзсүгэй. Тэр цагт хэрэв чи надад дийлэгдэх аваас харин муухай ичингүүр болохоо эдүгээгээс мэдэж хичээж байваас зохимуй. 

	Америк их л инээн зогсохгүй баймуй. 

	Дундад улсын гамин Да зунтун тэдгээр үгсийг сонсож Рибэнийг харж дуудан өгүүлрүүн: — Танай Рибэнь нар монголоос ашиглахыг хүсэх аваас эрхбиш урьдаар надаас зөвшөөрлийг хүлээвээс зохимуй. Тэр монгол бөгөөс эртнээс нааш манай харьяатын тоонд багтсан газар болой. 

	Рибэнь хэлмүй: — Чи бүү аймшиггүй амандаа орохоор чалчигтун. Тэр монгол яахан чиний харьяат болсон буй. Харин чи ч удалгүй миний харьяат болох биш үү. 

	Хятад хэлмүй: — Чи харин ямар ийм муухай хүн буй. Миний идшийг чи идэх хэмээмүй юү. Харин бас намайг ч идэх санаатай буюу. Тийм бөгөөс бид хоёр эв найрамдал удалгүй эвдрэх аж хэмээн харилцан тэмцэлдэн байвай. 

	Энэ завсар ноён лам хоёр их л хувьсгалч мэтээр хамаг ажлыг үйлдэн байхуйд монгол баатар төдий л боловсорсон хүн бус тул үүнийг их л итгэж энэ үнэхээр сайнаар оролдож буй хэмээн санаа амар суусаар байгаад түр нойрмоглон үүргэлж унтахуйд лам ноён хоёр их л баярлан ийн хэлэлцрүүн: — Бид хоёрын арга үнэхээр сайн арга ажгуу. Энэ тэнэгийг бас дахин унтуулж чадав. Одоо бид яах буй. 

	Лам хэлмүй: — Эртхэн сууриа эзэлж эдгээр шинэ байдлуудыг халаад хуучин номлолоо ихэд дэлгэрүүлэн хэвээр сууж байх аваас тэр тэнэг баатар хэдийгээр сэрэвч эдгээр шинэ байдал хэмээгч цөм саяхны хэрэг тул тэр даруй мартах бөгөөд хуучин байдалдаа орж бид хоёрыг бурхан мэт шүтэх цаг болмуй. 

	Ноён хэлмүй: — Танай үг хэдийгээр зүйтэй боловч хэрэг бүрийг хянах хэрэгтэй биш үү. Энэ тэнэгийн нөхөр нь тэр хойд этгээдэд зогсож байгаа улаан орос тул тэдний хүч их бөгөөд энэ тэнэг гэнэтэд сэрж түүн лүгээ нэгдэх аваас бид хоёрыг нэгмөсөн үгүй хийх биш үү. Тиймийн тул эрхбиш нэгэн халхавч үйлдэж хойд этгээдээ хаагаад тэр тэнэг сэрэвч үзэхгүй болбоос сая бид хоёр номхотгож чадах биш үү. 

	Лам хэлмүй: — Энэ маш зүйтэй. Гэвч би урьдаар суудалдаа суусугай. Чи тэр халхавчаа үйлдэж тэр хоёрын хоорондын хэлхээг тасалбаас зохимуй хэмээн өөрийн барьж байсан тэмдэг туг тэргүүтнийг хаяж орхиод өндөр ширээнээ төвлөн сууж хонх дамраа бариад номлон суутал ноён бээр нэгэн ханан халхавч авчирч хараахан халхлан тавьтал улаантан зандран өгүүлрүүн: — Өчүүхэн шоргоолж хорхойн төдий харгисууд та нар миний шударга нөхрийг мэхлэн унтуулж эрх чөлөөг нь балартуулаад бас хуучин суудалдаа сууж миний журамт нөхрийг дарласугай хэмээмүй юү. Харин бас бидний хоёр нөхрийн хооронд халхавч барьсугай хэмээмүй юү. Тийм бөгөөс танай зэрэг харгис этгээдийн сөнөж төгсөх цаг болжээ хэмээн өндөр дуунаар зандран үсрэн буухуйд өндөр ширээнээ суусан лам бээр үүнийг сонсож их л сочин хонх дамраа алдаж, суусан чиг янзаараа харангуйтжухуй. Өнөөх ноён бээр үүнийг сонсож их л айн гэдрэгээ унаж халхавчиндаа дарагдан байвай. Энэхүү их дуунд монгол баатар сэргэж үсрэн босоод гайхан харж өгүүлрүүн: — Миний туг тэмдэг хаана буй хэмээн дээш харахад харин өнөөх лам бээр дээр суусан бөгөөд ноён нь халхавчинд дарагдаж унажухуй. 

	Улаантан дуудан өгүүлрүүн: — Ээ эрхэм нөхөр та саяын явдлыг мэдэв үү. Юунд тэдгээр хоёрт мэхлэгдэж унтав. Таныг тэр хоёр овтой аргаар мэхлэн унтуулаад улаан тугийг чинь хаян орхиж бас чамайг сэрүүзэй хэмээн бид хоёрын хооронд халхавч үйлдэж хуучин суудалдаа суухуйд миний бие ихэд уурлан зандран хэлтэл та сэргэв. Та үзэгтүн. Тэр ламчиний дээр суугаад тэр ноён бээр халхавчаа барьсаар буй ба танай улаан туг тэмдгийг хол орхисон бус буюу хэмээхүйд баатар түүнийг сонсоод үзвээс үнэхээр тийм болсон тул их л хилэнлэн:

	— Эдний харгисуудыг хэрхмүй хэмээн уурласан атал харин хэтэрч:

	— Миний эрхт чөлөөт тугийг эвдлээд бас бидний хоёр нөхрийн хооронд халхавч үйлдсүгэй хэмээсэн нь үнэхээр харгис үнэхээр мунхаг самуун этгээд мөний тул эд нар бээр юу хиймүй хэмээн илд өргөн хоёулыг цавчаар ирэхүйд тэр хоёр үүнийг үзээд сүнс зайлтал айж дутаан арилав. Баатар тэр даруй өндөр ширээнээ гарч улаан тугаа өргөөд дуудан өгүүлрүүн: — Манай мэт эрх чөлөөгөө олсон ард тоотон сайтар сэргийлбээс зохих нь эрх чөлөөгөө хамгаалахад эрхгүй сэргэг байваас зохимуй. Эрдэмгүй аваас эрх чөлөөгөө алдахад хялбар тул эрхгүй сэрэмжлэн хичээж эрдмийг сурагтун. Эзэрхэг этгээдийг итгэх аваас түүний аргад ордог тул эрхбиш өөрсдийн биесээ итгэвээс зохимуй. Унтах хэмээгч хамаг явдлаас хожигдож мөхөх сөнөхөд хүрдэг тул эрт босож эрдмийг сурваас зохимуй. Харанхуй бөгөөс эрх чөлөөгөө хамгаалахад үнэхээр бэрх хэмээхийг нийтээр мэдвээс зохимуй. Гадаад ба дотоодын эзэрхэг харгис этгээдийн самуун явдлыг миний бие дээрээс үлгэрлэн үзэж сэрэмжилбээс зохимуй хэмээв. 

	Зөвлөлт Орос ийн дуудан өгүүлрүүн: — Бүх дэлхийн дарлагдан мөлжигдсөн ард түмэн ба ажил үйлдвэрийн пролетари ардын эв хамт намын их хувьсгал улмаар хөгжиж, даруй харгис эзэрхгүүдээ устгаад бүгдээр хамтарч нөхөр ханийн журмаар барилдаж, гайхамшигтай цагийг зохиохгүй юуг хүлээмүй хэмээн өндөр дуунаар урин дуудахуйд гэнэтэд их л бууны дуун гарч зүг зүгээс улаан тугийг өргөсөн хувьсгалч ардууд гарч тэдгээр Англи, Америк, Рибэнь, Хятад зэргийг өөр өөрсдийн эзэрхэг засгаа түлхэн унагаж, цөм зэргээр бүх дэлхийн ардууд нэгдэгтүн! хэмээн улаан тугийг барилцан даллалцан хашхиралцан их л сүртэйгээр болтол төв дунд нь нэгэн их шинэ улаан дэлхий бөмбөрцөг буун ирж улиран эргэхүйд улаан гэрэл татаад цөм түүнийг тойрч улаан тугаа барилцан дэвхрэн бүжиглэлцэн эргэх бөгөөд бүгдээр нэгэн зэргээр интернационалын дууг ийн дуулмуй. 

	 

	Бүх дэлхийн ардууд нэгдэж

	Эрх чөлөөгөө олоод

	Бүгдээр жаргах гэгээн замыг нээж

	Эрт эдүгээд эс үзэгдсэн

	Гайхамшигтай цагийг зохиовой

	Эртнээс нааш энэ ертөнцийн амьтныг

	Элдвээр дарласаар ирсэн

	Гажуу ёснууд цөм эвдэрч

	Ариун тунгалаг ёсны улаан туяа

	Ертөнцийг бүрхээн гийгүүлэв

	Хэчнээн мянган үеэс нааш

	Энэ цагийг зохиох учраа

	Хэтэрхий байлдаанаар цусаа урсгаснаар

	Одоо цагийг олж

	Олон түмэнд жаргалант цагийг бүтээвэй

	 

	хэмээн дуулаад хөшиг хаавай. 

	 

	(Үүнийг тайлбарласан, магтсан, буруушаасан шүлэглэлүүдийг дараа дараагаар залган зохиож болмуй)

	 

	Төгсөв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


“СОНОМБАЛЖИРЫН БУЯННЭМЭХ : ДЭД БОТЬ (Хүүрнэл зохиол, жүжиг)” номын Хэвлэн нийтлэлийн мэдээлэл

	 

	ШУА-ИЙН ХЭЛ ЗОХИОЛЫН ХҮРЭЭЛЭН 

	УЛААНБААТАРЫН ИХ СУРГУУЛЬ

	 

	СОНОМБАЛЖИРЫН БУЯННЭМЭХ

	ДЭД БОТЬ

	Хүүрнэл зохиол, жүжиг

